Kudiri Pi Agaa Lapaasa

Ripia Agaa

Go buk-ri aa medalomame Kristen onaa-para wae yae pisimi-daa goa napipape
agaa tisa. Gore ake pea-daa ya? Kristen onaame Yesu Krais-ri ora nimuna Aa
Mudu yaade loa kone rulasimi. Go buk-miri Kristen onaana kone rulae yae puri
mapalaalia. Goa pu kedaa adaame nimu narabuaniaalia.

Go buk-parare orope pape yaenuna saa agaa adaapu ia. Abia go yapina pimi
Kristen-numiri go saa agaare makuaawa pimi. Pare baptais nami onaamere
namakuaalimi. Go saa agaana re gupa: Yesu Krais-ri ora Aa Mudu pirua nipuna
ki madaare Gote-me iaa rayo rabualia. Satan page rabualia. Yesumi nipuna
kogono madia yaalia raburi Gote-me onaanu puri paboa pirua nimuna kone rulae
yae-na mina repaae-mere epe yoto katea. Nimu Gote raapu piralimi. Goa pua
nimu kedaa meda wala namealimi. Gore ake pea-daa ya? Gote-me oyae rayosi
kagaa maopaalia.

Robonu gupa adamina:

Aba adape agaa (1.1-8)

Lotu kerepopu-para agaa mana sa (1.9-3.22)

Rogaa palae buk madaa agaa ria ia (4.1-7.17)

Bero kerepopu madaa ria agaa (8.1-11.19)

Wataa-para raa kira aune yae laapona agaa (12.1-13.18)
Oyae rado rado adesa (14.1-15.8)

Gote-na ratu yawe konere plet kerepopu madaa isa (16.1-21)
Gote-me yaa-para piri iaa rayo rabua sa (17.1-20.10)
Adaa koso teme rabu (20.11-15)

Kagaa su laapo warialia (21.1-22.5)

Pora poae agaa (22.6-21)

Jon-me so yaa-para pi yaenu adoa pepa madaa tisa

1 1Go pepa madaare so yaa-para kudiri pu isa yae Yesu Krais-me
penaame mea waasa. Go kone rayore Gote-me Yesu lakenaloa
Yesumi nipuna aposel kogono aanu-para orope epaliade yae madaa agaa
lakesa. Krais nipumi oyae rayo mea waasa rabu nipuna ensel-me ni
nipuna kogono pi aa Jon piri-para mea rapaasa. 2Ni Jon-re neme go yae

659 Kudiri 1

rayo aba ado kiritisu-daa ora ia lo lagialo. Go pepare neme Gote-na lagi
agaa-para Yesu Krais-me mea wane agaa-para lagialo.

30Onaanumi go pepa dipia orope epape remaa pagoa go pepa madaa
ti agaa pago kiritalimiri go onaa rayo nimumi raaname waru omalimi.
Gore Gote-me go oyae rayo mea waalape diri rudu yala-daa lagialo.

Jon-me agaa 7-pela ruru piri-para rapasa

4Neme go pepa lotu ada ruru 7-pela nimi mo Esia su robo ru-nane pimi
onaa nimimi pagoa niminaalo repaato. Gote abia page pirua ora abade
page nipu pirua pare wala orope nipu epalia. Goa pea-ga nimimi nipuna
epe raba meape kone-para epe kuma pi kone-para mealimina. Goa pua
go epe kone popo 7-pela nipuna epe pirape siaa re-para pimi-ga nimumi
page apo epe konenu meamonalo guaeme. 5Goa pua Yesu Krais-re
nipumi page apo epe konenu nimi guaaya. Nipuri oro yaalo epe redepo
ne agaa lakene aa piruaaya. Nipu aba ripia matmat-para marekesa-pulu
nipu go su amaa pimi aa mudu rayona Aa Mudu padane pia.

Nipumi niaa madaa pedo pu raaname omoa nipuna yaapimi niaana
wae yaenu rayo mea raakepe rubisa. 6 Goa pua nipumi abade niaare nipu
pirape di madaa nipuna miru irae ruru-rupa mapiraasa. Goa pua ora
nipuna aapa Gote padanena kogono pamonalo mapiraasa. Goa pea-ga
Yesu Krais-re ora yaalo yaalo nipu epe paana puri-para nipuna pirape
puri page mina. Go ora.

7Adalepa. Nipu moae raapu ipula-daa onaa rayona inimi adalimi. Gore
nipu abade nil-mi tisimide aanumi wala page adalimi. Goa pua su amaa
piri onaa rayome nipu madaa aako rupitua wala re waru teme. Goa
agaare ora ria yaade.

8Gore ora puri pane Mudu Gote-me gupa sa: Ni padanere abade pirisu
abia page pa pia orope page pa piralua sa. Go Gote padane abade pirua
abia page pa pia orope page pa piralia.

Jon-me Krais adesa

9Ni Jon-re nimina ame ria piruaayo. Ni Yesu raapu pirua nimina

riaayo-ga rayome kedaa riamina. Goa pua niaa Gote-na yapi Di-na pirua
niaa rayo padane-para pua kedaa epe-rupa ria pirimina. Neme abade
Gote-na agaa lakeloa neme Yesumi mea waasade agaa lakesude. Goa pisu
pare nimumi ni yada tae aa mapiraawa solwara rikiraana ae su Patmos-
para mea mapiraasa. 10Gore Aa Mudu-mi adaa oro raburi Holi Spirit-mi
agaa laketa pisa. Goa pua neme nina masaa-nane pagesu rabu go agaare
ora berona agaa-rupa sa. 11 Go agaamere gupa sa: Oyae rayo neme adaliri
buk madaa tua mo lotu ada-para kirita pimi ruru 7-pela-para otaape.
Gore neme Efesus Yesuna ruru onaa-para Smerna Yesuna ruru onaa-
para Pergamum Yesuna ruru onaa-para Taiataira Yesuna ruru onaa-para

Sardis Yesuna ruru onaa-para Filadelfia Yesuna ruru onaa-para page go
rayo otaape sa.

12 Gore neme go agaa lagisi rabu pereke tua pane pisu. Goa pua adesu
pare aana gol-me warini marekaape yae 7-pela isa-daa adesu. 13Goa
pua go lam marekaape yaena rikiraanare aa meda pirisa. Nipu su amaa
mapiraape aa Yesu nona pi pirisa. Gore nipumi mamina adaalupe yamoa
nipuna aa page rigitua pirisa. Goa puare aana gol-me warini aako leteme
nipuna aako madaa yamesa. 14Go aare nipuna aalu rayore ora yaako
pu rubisa pare ora puri pane yaako pi moae yaa koya nona pisa. Goa
puare nipuna iniri ora repena sulaa nona pua paa pu rubisa. 15Goa pua
nipuna aare ora lepo lepo aasa pare aana barasa repena madaa irua kalo
ti madaa lepo lepo atasa. Goa pua nipuna agaare ipa adaape otade-rupa
madaa pagesu. 16 Goa puare nipuna popoke ki-nanere uba kedo ipa 7-pela
saapirisa. Goa pua rai kutu eke one apone laapo ratae amaa opapasa. Goa
pua nipuna ini agaa-para pisa paare naare ipulae-para pi ade nona pisa.

17Neme nipu pua adesu raburi nipuna aa kibu-para pua lopoa niri ini
adupialemede-rupa omesu-ya. Goa pisu pare nipuna kimi popo ki-nane
oraawa lalo: Neme paalame naomape. Niri ora aba ripia pirua wala orope
page epaluade Aa pi. 18 Abade ni ora ini adupisu pare abia ora pa pi-ga
adalimina. Goa pua ni oro yaalo kagaa piraama laama palua. Goa pe-ga
neme onaanuna ome su-para page pa pirape su page rata surubaayo.
19Goa pea-ga neme adae oyae rayo pepa madaa tape. Goa pua abia go ia
yaenu page orope epalide oyaenu page go rayo pepa madaa tape. 20Neme
nina popo ki-nane uba kedo 7-pela aana gol-me warini lam saapirape yae
page adae. Go kudiri pi yaena re-re go-rupa: Go uba 7-pela gore gupa lotu
ada 7-pelana ensel-nu nona piane aaya. Go lam saapirape yae 7-pela nimu
mo lotu ada 7-pela nona piane aaya sa.

Efesus onaanuna agaa penaasa

1Neme Efesus lotu ada-para piri ensel onaanu piri-para pepa

meda gupa tua otaape sa. Go agaare popo ki-nane uba kedo 7-pela
saapirua aana gol-me warini lam yaruape yae 7-pelana rikiraana pimi
aanumiri gupa lalo: 2Oyae rayo nimimi peme yaere neme aba makuaayo.
Neme nimina epe pawa pirape kone ade. Gore nimi ora wae-rupa piri
onaame raaname waru naomeme-daa ade. Go page nimumi niaa page
aposel kogono aanu teme rabu nimimi nimuna teme agaana re adesimi.
Go pua nimi ko tisimi rabu nimimi nimuna yaa agaa penaame mea
waasimi. Go nimina konere neme ade. 3Goa pua nimi pawa pirua nina bi
madaa kedaa rua kalai pu kogono gimi naomeside neme ade.

4Goa pea pare neme nimi lagiape agaa ia: Abade nimimi pena kagaa

rabu rana kone miside raburi nimimi ni madaa pedo pu raaname
omesimide pare abiare nimimi go kone wala gimoa goa napeme.

7-pela ruru onaa re-para pepa penaasa

5Nimimi go wae kone gimoa abade epe pisimide-rupa go madaa kone
salepape. Gore nimimi kone naperekealimi-daare nimi piri-para ipua
nimina lam paa epa mealua. 6 Goa pea pare go epe konere nimimi pa
saapitimi. Gore neme Nikolas-na ruru gimi ome-rupa nimimi page nimu
gimi omeme. 7Gore onaanumi agaa pagolalo pimiri Holi Spirit-mi lotu
adanu-para kiritae onaanu laketade agaa pagalepape. Gore onaa rayome
yada puri paloa wae yae rabuaniaalimiri neme nimu oro yaalo kagaa
pirape repenana ini nenalo katoa. Go repena iniri Gote-na maapu-para
etea.

Smerna onaana agaa penaasa

8Smerna Yesuna ruru ensel-nupara pepa meda gupa tua otaape:
Go agaare ni aba ripia pirua wala orope page oro yaalo page piralua-
ga neme lagialo: Ni aba omesu pare wala orope ni epe-rupa pa pi-ga
neme nimi agaa lagialo. 9Gore neme nimi madaa epaade wae kedaanu
ado kirite. Goa pua nimi onaa naraa-rupa pimi pare nina konere nimi
amo onaanu-rupa piralimina. Goa pua aa medalomame nimi-para wae
agaa teme-daa ade. Nimumiri niaa Juda aanu teme pare nimuri Juda
aanuna ruru napimi. Dia-ga nimuri Seten-na ruru pimi. 10Orope ogesi-
daa pirua kedaanu rialimi pare nimimi go madaa paala naomalepape.
Pagalepa. Satan-me nimina kone ko tulalo palia-pulu nipumi nimina onaa
medaloma kalabus ada mapataalia. Goa palia rabu nimimi kedaa yapi
10 ru-para rialimi. Goa pea pare nimimi Gote madaa kone rulaa-mama
puare omalimide rabu neme nimi oro yaalo mapiraape yoto gialua.

11Gore onaanu agaa pagolalo pimiri Holi Spirit-mi lotu ada-para piri
onaanu laketeade agaa pagalepape. Gore onaa rayome yada puri paloa
wae yae rabuaniaalimiri Gote-me yoto katea rabu wala rana lapo omape
konere nimi mada nasalia sa.

Pergamum su-para Yesuna ruru onaana agaa pisa

12Pergamum lotu ada-para piri ensel-nupara pepa meda gupa tua
otaape sa. Go agaare eke laapo waru ae rai kutu saapiri aame lagialo.
13Neme nimina suri aba ade pare Satan-re go su-para aa mudu pia. Goa
pea pare nimimi nina bi madaa puri paloa kone rulaeme. Goa pua go
Satan pia su-parare onaanumi go Gote madaa agaa lakene aa Antipas
tu maomasimi. Gore nimimi ni goa pape lo kone rulae kone meda
nagimisimi.

14Goa pea pare neme nimi-para agaa mana medaloma lagialo-ga
pagalepape. Nimi Pergamum su-para pimi onaa medalomame Balam-na
wae kone mogeteme. Abade Balam-me Balak-para wae agaa mogeasa.

Goa pisa rabu Balak-me Israel onaa pupitagi manaasa rabu nimumi
wae remona ada-para yawesimi eta mea nisimi. Goa pua nimumi paake
yone kone isimi. 15Goa peme pare onaa medalomame nimi raapu pirua
Nikolas-na wae kone mogea ria teme. 16 Goa pea-ga nimina pu robaa-para
i wae kone perekealepape. Nimimi goa napalimiri gore ni ogesi-daa pirua
nimi piri-para ipua neme go onaanu raapu yada epa palua. Goa paluare
nina agaa ru-nane pirua amaa opapae rai kutumi go agaa rasini onaanu
raapu yada palua.

17Gore onaanumi agaa pagolalo palimiri Holi Spirit-mi Yesuna ruru
onaa-para laketade agaa mana waru pagalepape. Gore onaa rayome
yada puri paloa wae yae rabuaniaalimiri neme eta medaloma so yaa-
para kudiri pu saayo-ga neme go eta mea gialua. Goa puare neme aana
yaako pi page meda gialua. Go gialuade aana madaare neme kagaa bi
inalo gialua. Go kagaa biri onaa medalomame na-ademe pare mo aana
mealiade onaa padane laatapu nimumi kone sua niminaalimi sa.

Taiataira Yesuna ruru onaanuna agaa

18 Gore neme mo Taiataira Yesuna ruru ensel-nupara pepa meda tua
otaape sa. Go agaare Gote-na Simi lagisa. Gore nipuna iniri ora repena
sulaa ralade-rupa rea. Go page nipuna aare aana bras repename roa
katade-rupa roaaya. Nipumi go agaare nimi madaa laguaaya: 19Neme
nimina kone rayo ado kirite sa. Goa pe-ga neme nimina pedo pu raana
omape kone-para kone rulape kone-para nimina raba meape kogono-para
nimina pawa pirua kedaa riape kone-para go rayo neme ade. Goa pua
nimimi abi kogono peme rabu ripae kogono maoge aaeme.

20 Goa pea pare abiare neme go agaa nimi lagialo-ga pagalepape. Nimi
mo ona Jesepel-nu raapu pirua nagimeme-pulu ora o ta. Go onamere
ni Gote-na agaa lae ona tade. Goa pea pare nipumi nimi nina kogono
naakinu nimuna kone mabebolaaya. Goa pea-pulu nimumi ona paake
yolo nimumi abade wae remo ada-para irini oyae no piruaeme. 21 Gore go
oname nipuna wae kone naperekea pawa napirisa. Goa pua nipuna paake
aa yolape kone nagimisa. 22 Goa pea-pulu neme go ona kedaa minalo
yaina ada mea salua. Goa pua mo aa medaloma nipu raapu paake yone
kone sua padane-para wae radaa nalimi. Go aanumi go wae yae madaa
kone naperekealimiri neme abia nimu madaa go kedaa katoa. 23Goa pua
go oname madu saliade nogo naakinu nimu rayo page tabalua. Goa palua
rabu lotu ada rayo-para kiritae onaanumi mada adalimi. Gore neme onaa
rayona kone-para adokaru mua ado kirite-daa lalo. Neme nimi padane
padane laatapuna kogono adalua rabu go madaa yoto abutua.

24Goa pea pare nimi Taiataira su-para piri onaanuri nimi
medalomamere go wae agaa pagoa namogeteme. Goa pua pa onaa
medalomame Satan-na raguna lusini kone epe ta temede pare nimimi

go kone gupa na-ademe. Goa pea-pulu neme nimi madaa wala kedaa
meda namariaalua. 25Goa pea pare epe kone rayo nimina saapimiri ora
saapira-maama pipape orope ni wala epaluade rabu epa adalua.

26 Gore onaa rayome puri paloa yada pua wae yae rabuaniaa-mama
pua omalimi rabu neme nimu puri katoa. Go rabu neme nimu su rayona
aa mudunu mapiraalua. 27Goa puare nimumi puri pane aene rimaapu
ripinua su rayo-para pimi onaa surubalimi. Go puri mua nimumi
surubalimi rabu sumi warini sospen pua polatabeba pea-rupare onaanu
go-rupa tua surubalimi. Go surubape kogonore Aapame ni gisa-pulu nimu
katoa. 28 Goa pua neme so yaa-para aatade akuana aai uba kedo nimu
katoa. 29Gore onaa rayome go agaa pagolalo pimiri waru pagalepape sa.
Go agaare Holi Spirit-mi lotu ada-para pima onaa niaa lagialia.

Sardis lotu ada-para piri onaanuna agaa

3 1Gore neme Sardis lotu ada-para pimi onaanu pepa meda tua otaape

sa. Go Gote-na 7-pela kone popome ni suruboa go uba kedo 7-pela
page neme surube. Goa pe-pulu nimimi go agaare pagaliminalo tua
repaato. Neme nimina kone rayo ado kirite. Gore nimumi nimi-parare
gupa teme: Go Yesuna ruru onaare epe-rupa pa pimi teme. Goa teme pare
nimi aba omabeme. 2Goa pea-ga nimimi aipapulu reka piralepape. Goa
pua nimina abia go saapimi konere puri mapalatepape. Goa napalimiri
nimina pa saapimi kone page ora dia yoa omolalo pia. Gore nimiri nina
Gote-na ini agaa madaa pirua kogono ora epe-rupa napeme. 3 Goa pea-
ga nimina kone marekaawa piralepape. Abade nimumi agaa mogeasimi
rabu nimimi epe-rupa pagesimi pare go agaa waru pago suruboa wae yae
gimoa perekealepape. Gore nimimi u narekoa piralimi rabu neme paake
ne aa ribaa ipulumide-rupa epalua. Goa palua-ga aa-rabu epalua palo
nimimi go diri mada namakuame.

4Goa pea pare nimi Sardis su-para pimi pa onaa medalomare nimina
mamina oyaenu oto namaraatepape. Goa pea-ga nimimi nimina yaako pi
mamina-nu maraawa ni raapu pora pamuamina. Gore nimi ora epe-rupa
pimi-pulu ni raapu pamuamina.

5Goa pua onaa rayo yada puri paloa wae yae rabuaniaalimiri neme
go piane yaako pi mamina mea maraalaalua. Goa puare nimuna binuri
epe-rupa oro yaalo kagaa pirape buk madaa ora nakunalua. Dia-ga nina
aapa-para nipuna ensel-nuna ini agaa madaa neme go epe-rupa pimi
onaare ora nina onaanu toa. 6 Gore onaa rayome go agaa pagalimiri waru
pagalepape sa. Go agaare Holi Spirit-mi mo Yesuna ruru onaa-para laketa.

Filadelfia su-para ae Yesuna ruru onaanuna agaa

7Gore neme Filadelfia lotu ada-para piri ensel-nupara pepa meda tua
repaato sa. Goa agaare ni ora e-rupa oro yaalo kone padane su pirua lagialo.

Nemere niaana akua Devit-mi pora ki saapirua lobesa-rupa pa aa medame
mada nagarulalia. Go page neme pora garulaayo rabuari pa aa medalomame
wala mada nalobalimi. 8 Gore oyae rayo nimimi peme yaere neme aba ade.
Nimina ini agaa madaare neme go pora gaape lobo saayo-ga aa medame
mada nagarulalia. Goa pua nimimi oge-daa puri pateme-daa ade. Goa pea-
pulu nimimi nina agaa pagoa ni madaa kone rulaeme. 9Pagalepa. Go Satan-na
rururi nimumi niaa Juda aanuna ruru teme. Goa teme pare nimuri Juda aanu
ruru napimi pare yaa agaa ne aanu pimi. Go aanuri neme nimu mea ipuare
nimina rumu pege pua beten malaalua. Goa palua raburi go onaa rayome ni
madaa pedo pu raaname omoa mada niminaalimi. 19Neme nimi-para agaa
mana loa pawa piralepape lo lagisude. Nimimi go agaa pagesimi rabu wae
kedaanu go su amaa epalia rabu neme nimi epe-rupa surubalua. Go kedaanuri
onaa rayo ko tulalo epalia. 11 Goa puare nimi piri-para orope epalua. Goa
pea-ga nimina saapiri oyaere waru irulu saapiralepape. Goa palimi rabu pa aa
medame nimina oro yaalo mapiraape yoto-daa paake namealia.

12 Gore aa medame puri paloa wae yae rabuaniaaliare neme nipu Gote-na
epe adaa pigi-rupa mapiraalua. Goa palua rabu nipumi go epe ada gimoa
amaa-nane mada napalia. Goa pua neme nina Gote-na bi nipuna yogane
madaa tu salua. Go page nina Gote-na ora kagaa adaare Jerusalem suna biri
go aa-na yogane madaa tu salua. Go kagaa adaare yaa-para gimoa nina Gote
piri-para epalia. Goa pua nina kagaa bi go aa madaa tu salua. 13 Gore onaa
rayome go agaa pagalimiri go agaa waru pagalepape. Goa palimi rabu Holi
Spirit-mi Yesuna ruru onaanu-para epe onaa loa epe yaenu giala.

Laodisia Yesuna ruru onaanuna agaa

14Gore neme Laodisia Yesuna ruru ensel-nupara pepa meda tua otaape
sa. Go agaana puriri Gote-me su yaa warisa rabu isade agaa. Go agaare
neme Gote madaa ora laawa kone rulaayo. Gote-na warisade yaena re pirina
go agaare neme nimi-para lagialo. 15Gore nimina kogonore neme aba ado
kirite. Goa pua nimiri upame naomoa ora kekapumi page naomo pimi. Goa
pua nimimi kone laapo imi-daa gipia. Neme kone gupa salo: Upame omoa
nina kogono waru napaaeme onaare mada adalua. Go page kekapumi omoa
kogono waru peme go page mada adalua. Goa pea pare abia na-ade. 16 Pare
dia nimi pa ogesi kekapu pi pirua ora kekapu pea-rupa dia ora upaa pea-rupa
dia yapare nimina kogono rede napea-pulu neme nina agaa-para maaku-rupa
ratulalo pi. 17Gore nimimi gupa teme: Niaare mone adaapupe sua oyae ora
adaapupe ima teme. Naamere ora oyae rayo suaema teme. Goa teme pare
nimi ora wae-rupa pimi-ga nimi odome omalo. Goa pua nimiri ura onaapu
nayame ini rubu pi onaa-rupa pimi.® 18 Goa pea-pulu neme go agaa nimi

2 3.17 Laodisia onaa nimuna ini agaanare nimu oyae waru ora-ae pirisimi pare Gotena ini
agaanare nimu odo pi onaa-rupa piruasimi. Padane agaa 2.9-para adape.

lagialo: Nina aana gol kabalepape. Go gol-re repena sulaame roa epe suku
pi yae ia-ga kabo sua amo ne onaanu piralimi. Go page nimimi yaako pi
mamina kaboa nimina yogane rigitinaloa pitimi onaa rayona ini agaa madaa
yala napoteme. Go page nimi naini-para sape epe marasin kabalepape. Goa
palimiri nimimi oyae rayo mada adalimi. 19Gore onaa rayo madaa pedo pu
raanaame omere gore nimu-para agaa mana loa nimuna kone maredepo
yaanalo kuma mapaayo. Goa pea-ga nena kone ora waru sua wae yae madaa
nimimi kone perekealepape.

20Pagalepa. Ni pora gaape-para rekaawa pora gaape tuaayo. Gore aa
medame nina agaa pagoa pora lobalia-daare ni nipuna ada-para epa
odobaawa nipu raapu piralua. Goa pua neme nipu raapu eta no piralua
nipu page ni raapu eta no piralia. 21 Gore onaa rayome puri paloa yada
pua wae yae rabuaniaalimi nimuri nina epe pirape siaa king ia-para ni
raapu mapiraalua. Gore abade neme yada pua wae yae rabuaniaasu-pulu
ni page nina so Aapana epe pirape siaa king madaa aapa raapu piruaayo.
Go-rupa mada piralimi sa. 22 Gore onaa rayome go agaa pagalimiri waru
pagalepape. Go agaare Holi Spirit-mi Yesuna ruru onaanu-para agaa
laketa.

So yaa-para pia Gote madaa beten loaeme

4 1Gore yae aba dia naloa so yaa madaa pora gaape meda loba pa
isa-daa ni Jon-me adesu. Agaa medare bero temede-rupa pagesu
pare go agaame ni wala gupa lagisa: Nere sopo-pare ipu sa. Neme orope
epaliade oyae rayo mea waatoa sa. 2Go raburi aipapulu Holi Spirit ni
piri-para ipua puri gisa. Goa pisa pare so yaa-para pirape siaa king? meda
isa pare aa meda go madaa pisrisa-daa adesu. 3Go siaa madaa pirisade
aare gore gupa adesu. Go aana ini agaa madaare poto poto palasa-ga
gore aana jaspa-para konilian lapona epe pepena nona piane pisa. Go
raburi asawakumi go aa mudu pirisa siaa mea maawa isa. Gupa isa pare
aana emeral kagaa rekene ne mada poto poto pala aasa. 4Goa pua go
aa muduna piri siaa madaare siaa 24 mo mudu makuaae aa pirisa-para
mawaawa saabaasa. Go siaanu madaa kone makuaae aa 24 pirisimi. Gore
mo aa mudu yapatuna mamina-re yaako pi agu yamesimi. Goa puare
nimumi aana gol-me warini raguna dipisimi. 5Mo aa mudu pirisa siaa
madaare yaki repena pitaa-rupa agaa rado radonu-para yaa-para kululu
tade-rupa page ipisa. Goa pua aa mudu pirape siaa robaa-nanere paata
7-pela risa. Go risade paata 7-pelari gore Gote-na kone popo 7-pela yaade

4.2 Jon-me siaa king madaa pirina adea aare Gote-para ta. Yapare go agaamere ora Gote
adawa pi-daa nata. Dia, pare lain 7-para 10 laapo madaare Gote sia king madaa pia ta. Goa
pea pare Gote-re onaa-rupa pia pi-daa nata. Nipuna paa-para nipuna pepena-para nipuna
su adaa ora epe ta-daa adaawa lade.

6 Go Aa Mudu-na pirape siaana robaa-nanere oyae meda saabasa-ga gore
adaa ipa ini nona piane isa pare ipa wasupa rilala aasa-pulu waru adesu.
Goa puare aa muduna siaa su mawaae-nanere pa pirae yae maala
pirisimi. Go oyae maalare nimuna robaa-nane page nimuna masaa-nane
page go lapo rata madaare ini adaapu risimi. 7Go piri yae padanere nipu
ora mena laion-rupa pirisa. Lapore mena gawa nona piane pirisa. Gore
repore nipuna ini agaa pa onaa nona piane pirisa. Oyae maalare yaa
itaayama biyaa pami nona piane pirisa. 8 Go pa pia yae maalare nimu
padane padane laatapu madaare nimuna popaa 6 agu aasa. Goa puare
nimuna popaa rayo madaa page rolo-nane page ini risimi. Gore ribaa
page paa-para page oro yaalore nimumi yaasa gupa loaasimi: Mudu
Gote-re ne puri adaape pate-ga. Ne ora epe ta. Ne ora epe ta. Ne ora epe
ta simi. Ne ora abade page pirua abia page pi ora yaalo page piruali simi.
Go agaare u napati pa pirua teme.
9Go pa piri oyae maalame aa mudu pirape siaa king oro yaalo pa pi aa
loa yaasa teme. Goa temere nipuna bi minasaawa nipu puri ina-ga ora pi
lo pimi. Oro yaalo mo oyae maala-mere gupa lo pimi. 10Yaasa teme rabu
mo makuaae aa mudunu 24 rumu koba pua Gote-na bi minasaa pimi.
Goa pua nimuna epe raguna mo aa mudu pirape siaa-na robaa-nane mea
ludi lopaawa nimumi gupa teme:
11 O Gote, nere niaana Aa Mudu padane yaade.
Ne padanere onaa rayome epe paana puri page bi minasaape kone
page puri rayo page meaina teme.
Gore abade neme oyae rayo warisi.
Goa pua neme kone sua oyae waria pisi rabu go oyae rayo epe-rupa
pirape kone kasi teme.

Jon-me buk meda rogaa palae ina adesa

5 1Goa pua neme epe siaa madaa pia aana ki adesu. Nipuna popoke

ki-nanere nipumi rogaae buk meda isa. Go buk-ri amaa-nane page
ru-nane page tapalae isa. Goa pua rekena i ope 7-pela-me mo buk madaa
rogaa palae isa. 2Goa pua neme puri pane ensel meda adesu rabu nipumi
puri paloa gupa sa: Ora epe aa medare aapi ya? Go buk madaa rekena ia-ga
aapimi rogaabae opere mada esepea buk lobalimi? 3Goa sa pare aa medare
yaa-para napiri go su amaa napirua su ru-nane page aa meda napirisa. Goa
pisa-pulu no buk mada mea esepea ru-nane adape aa meda page napirisa.
4Goa pua nimumi epe aa meda asapainaloa nipumi buk loboa adenalo
napirisa-pulu neme re ora waru sude 5Go rabu makuaae aa mudu medame
ni gupa lagisa: Neme re nalape. Neme Yesu adape. Nipuri mo Juda aanu
rurumi madisade puri pane mena laion yaade. Goa pua niaana akua Devit-
mi go puri pane aa madisa. Go aamere wae yae rabuaniaasa-pulu mo buk
7-pela rogaapa iare nipumi mada esepea mea rubalia sa.

Jon-me sipsip mena si adesa

6 Go rabu neme sipsip mena si meda adesu. Nipu aa mudu pirape siaa king re-
para rekesa. Go sipsip-ri nimumi abade tu maomasimide nona piane adesu. Goa
pua mo sipsip-ri apo piruaaya oyae maalana rikiraana page mo makuaae aa 24
mudunu rikiraana page nipu aasa. Goa pua mo sipsip-ri nipu madaa aalu eperaa
7-pela aawa ini 7-pela aasa. Gore gupa Gote-na 7-pela Kone Popo go madaa pirina
Gote-me nimu su rayo-para mea rapaasa. 7Go rabu mo sipsip-mi king siaa madaa
piri-para puare Gote-na popo ki-nane i buk pua misa 8 Gore nipumi go buk misa
rabu apo epe paa pi yae maala page makuaae aa mudu yapatu 24-pela page mo
sipsip madaa rumu koba pua pirisimi. Go aa mudu rayome alowa nona piane
rabialo saapirisimi. Go page aana gol-me warini plet kopo mea isimi. Go plet
madaare epe kaa pi miru irae yae adaapu isimi. Gomere Gote-na ruru onaana
temede beten nona piane simi. 9Go raburi nimumi kagaa yaasa meda gupa simi:

Ne ora epe ta-ga mogo buk muare mo nipu rogaabaaya reke mada
esepea sape.

Gore abade nimumi ne tu maomasimi rabu nena yaapimi Gote-na
onaa piramonalo kabesi.

Gore neme ruru rado rado piri onaanu-para adaa agaa rado rado
teme-para page to rado rado aeme onaanu page ora kimisu su
rayo-para piri onaanu page nena yaapimi kabesi.

10 Go onaa rayore neme niaana Gote-na miru irae kogono kaloa go

onaa mapiraasi.

Goa pisi-pulu nimumi su amaa pimi pua surubolalo piralimi simi.

Sipsip mena sina bi minasaasimi

11Gore neme wala adesu rabu neme ensel adaapuna agaa pagesu.
Nimuri ora adaapu pirua ipa o-rupa pirisimi pare mada nadipialima. Gore
nimu king siaa-para pa piri yae maalapu-para makuaae aa mudunu 24
mea kutapu maawa aasimi. 12Goa pua nimumi puri paloa gupa yaasimi:
Go sipsip mena abade tu maomasimi pare abia nipu epa pia.
Goa pea pare nipumi surubape puri muaaya.
Go page epe oyae rayo-para epe makuaae kone-para adaa puri page
muaaya.
Goa pua onaa rayome nipuna bi minasaamina.
Goa puare nipumi epe paana puri-para adaa bi-para muaaya simi.
13Go rabu neme so yaa-para piri oyae rayo-para su amaa piri oyae
rayo-para su ru-nane piri oyae page go yae rayona agaa pagesu. Gore
nimu rayome yaaloa gupa simi:
Gote-re Aa Mudu siaa king madaa pia-ga nipuna sipsip si page nipu
laapome adaa bi-para bi minasaape kone-para epe paana puri-para
ora puri rayo-para oro yaalo yaalo muaepe simi.

14Goa simi rabu mo pirisimi yae maalame lalo: Go ora yaade loa
agaame abusimi. Goa pua makuaae aa mudu 24 nimu rumu koba pua
nipuna bi minasaa beten simi.

Sipsip mename buk-na ope 7-pela rogaa palae esepisa

6 1Go rabu neme ope 7-pelame rogaaede buk-ri mo sipsip simi mupaa

rogaaede aba kagolo isa-daa adesu. Goa pua mo piri yae maalana
padaneme nere ipu sa. Go yaeme agaa sa raburi yaa-para kululu tade-
rupa sa. 2Gore neme wala inimi adesu pare yaako pi hos mena meda
adesu. Go hos madaa pirisa aame etaa awo risa. Goa pua nimumi nipu
epe raguna meda kasimi. Goa puare nipu yada pape kogono pu kiriti aa-
rupa pirisa.

3Wala mo sipsip simi mo buk rogaae ope laapo esepisa. Goa pua pa
pipi oyae laapome nere ipu sa-daa pagesu. 4Goa pua hos meda wala
ipisa pare kane ipisa. Go mena madaa pirisa aa puri page kasa. Nipu go
kogono pinalo rai kutu adaalupe meda kasa. Go rabu nipu aipapulu pua
g0 su amaa piri onaanu yada pua onaa radonu tu maomainalo pisa.

5Wala sipsip simi mo buk rogaae ope repo esepisa. Go rabu neme pa
pimi oyae repome nere ipu sa-daa pagesu. Gore neme wala adesu raburi
kobere hos meda ipisa. Go hos madaa pirisade aamere kedaa meape yae
meda ripinaasa. 6 Goa pua neme pa pimi yae maalana rikiraanare agaa
meda gupa pagesu: yapi padaneme kogono kabape-rupa adaa yotore oge
pe-para paba palae i wit madaa meape. Go page go yapi padanena yoto
adaa mone-mere pa oge pe repo pabapalae i wit bali mada meape Goa
pea pare neme wain-para wel lapo rata namaoyaape sa.

7Goa pua mo sipsip simi mo buk madaa rogaaede rekena ope maala
esepisa. Go rabu mo pa pimi oyae maalame nere ipu simi-daa pagesu.
8Goa puare neme wala adesu rabu abu pi hos meda ipisa. Go hos madaa
pirisade aa nipuna biri Omape yae simi. Go aamere wae su-para pirape
yae mea ipisaaya. Goa puare nipumi su amaa piri onaa rayo adoa sana
robo maala mea rumaawa ruru padane tu maoma puri misa. Goa pua
nipu lapome ruru padane madaare rai kutumi tu maomape puri mua
reame maomape puri mua yaina maomape puri mua su amaa ae kira
mena oyaenumi page tu maomape puri misipi.

9Goa pua mo sipsip simi mo buk rogaae rekena ope supu mea esepisa.
Goa puare aba ome aana wasupanu aana reke rolo-para adesu. Abade go
onaanumiri Gote-na agaa puri paloa lakeloa Gote madaa kone rulaawa
lakesimi-pulu iaanumi nimu tabesimi. 10Go rabu go wasupanumiri puri
paloa gupa simi: O puri pane Aa Mudu, nere ora epe-rupa pi-ga nena
kone rayo ora epe ta. Gore yapi akepu raapo dia yalia rabu neme go
su amaa piri onaanu-para koso lape agaa te ya? Goa pua nimumi niaa
tisimi-ga aa-rabu neme niaana yapinuri nimu-para abulaali pae simi.

11Goa puare nipumi mamina adaalu yaako pi yapatua nimu padane
padane laatapu kasa. Goa pua nipumi nimu gupa lakesa: Gore nimi ogesi
adoaawa kitu piralepape. Oropere nimina kogono padane pi onaanu-para
nimina amenu-para nimina tu maomasimide-rupa palimi. Goa pua go
omalimide onaanuna dia yo kiritinaloa nimina yaapi mada abutua sa.

12 Gore neme mo sipsip simi mo buk rogaae rekena ope oraapu esepisa-
daa adesu. Goa pisa rabu su amaa su eto eto adaape meda pua naare wala
perekea kobere sa. Nipu kobere bek nona pi aasa. Goa pua akua page
perekea kane aasa. Goa pua ora yaapi nona piane aasa. 13Go page so yaa-
para aaya ubanu go su amaa lopesimi. Gore repena fik iniri porea-ga po
ripumi maodaaya-rupa uba kedo go-rupa lopesimi. 14 Gore yaa page dia
sa rabu yaa-para makobapaawa salemede-rupa koba pisa. Goa pua rudu
rayo page ipa solwara pirade su rayo page su rado-para mea pisa. 15Goa
pisa pare su amaa mudu piri aanu yapatu page su adaare surubeme aanu
page soldia aanuna aa mudu yapatu page amapenu page puri pane aanu
page adini kogono pi aanu page kogono esepene aa rayo page gore nimu
rayo aana apedaa-para kaleda pirisimi. Go rabu so rudunu madaa ae adaa
aana rolo-para kaleda pirisimi. 16 Nimu go-rupa pirisimi rabu nimumi
rudunu-para aana-nu page gupa simi: Nimu roboa niaa makaledaatepa
simi. Gore king siaa madaa pirape aa-para go sipsip si lapome niaa ratu
yawape niaa makaledaatepape. 17Gore nipuna ratu yawape adaa yapi
di ipua wae yaenuna yoto abutalo pea-pulu onaa rayo agaa meda mada
nateme simi.

Israel onaa 144,000-me Gote-na yope pi oyae misimi

7 1Goa pu kiritinaloare neme ensel maalapu adesu. Nimu naare ipula
pabala re laapone page rekasimi. Goa pua ensel-numi mo po ripu
maloraasimi-pulu go su madaa naria pua mo ipa solwara madaa page go

repenanu page naria pisa. 2Goa pua neme ensel meda so naare opea-
nane ipisa-daa adesu. Nipumi mo Gote-na yope pi yae mea ipisa. Goa
pua nipumi abade mo Gote-me puri kasade ensel maalapu-para puri
paloa yaasa. Go ensel maalare Gote-me ipa solwara-para go su laapo
maoyaatinalo puri meda kasa. 3Gore mo ensel medame lalo: Nimimi go
ipa solwara-para go su-para repenanu page abi namaoyatalepape. Niaame
niaana Gote-na kogono pi onaanuri nipuna yope pi oyae nimuna eno
madaa aba salima sa. Goa palima-daare nimimi go su ipa solwara-para
repena oyaeyae mada maoyalimi. 4 Goa pua Gote-na yope pi yae eno
madaa rini onaanuri nipuna di pagesu. Gore Israel su-para piri 144,000
onaa Gote-na yope pi yae mu pirisimi. Israel ruru 12 gupame misimi.
5Gore Juda rururi onaa ora adaapu gupa 12,000 Gote-na yope pi yae
misimi. Gore Ruben-na ruru onaa page gupa ora adaapu 12,000 Gote-
na yope misismi. Gat-na ruru onaa page adaapupe gupa 12,000 Gote-na

yope pi yae mua pirisimi. 6 Gore Asa-na ruru onaa page ora adaapupe
gupa 12,000 onaame Gote-na yope mua pirisimi. Go page Naptali-na
ruru onaa ora adaapu gupa 12,000 Gote-na yope pi yae mua pirisimi. Go
page Manase-na ruru page onaa ora adaapupe gupa 12,000 Gote-na yope
mua pirisimi. 7Gore Simeon-na ruru onaa page ora adaapu gupa 12,000
onaame Gote-na yope mua pirisimi. Go page Livai-na ruru page ora onaa
adaapu gupa 12,000 mua pirisimi. Go page Isakar-na ruru adaapu gupa
12,000 onaame page mua pirisimi. 8 Sebulun-na ruru page ora adaapu
gupa 12,000 onaame page Gote-na yope mua pirisimi. Josep-na ruru page
ora adaapu gupa 12,000 onaame Gote-na ruru yope pi yae mua pirisimi.
Benjamin-na rururi ora adaapu gupa 12,000 onaame Gote-na yope mua
pirisimi. Go onaa rayomere Gote-na yope pi yae mua pirisimi.

Onaa ora adaapupeme Gote madaa beten simi

9Goa pu kiritinaloa neme wala kiritae onaa ora adaapupe adesu. Su
rayona piri onaanu rayore ora adaapupe pirisimi pare onaanu nimu mada
nadipisu. Go onaa rayore gavman padanena onaa rado radonu page ruru
rado radonu page yogane rado rado ae onaanu page adaa agaa rado rado
ne onaanu page go rayo nimuna rado pirisimi. Goa pua nimu aa mudu
piri siaa king madaa page mo sipsip sina ini agaa madaa page aawasimi.
Nimu rayome yaako pi mamina adaalupe yamoa nimuna kimi kaa ai yo
ripinaasimi. 1©Goa pua nimumi puri palo yaaloa gupa simi: Go niaana
Gote-re king siaa madaa pi sipsip si page nipu lapome niaa oro yaalo
kagaa mapiraape kone gisi-pulu niaa kagaa onaa epe-rupa pima simi.

11Goa pua apo pa ae oyae maalapu-para ensel-nupara kone makuaae
aa 24 nimu mo aa mudu pia siaa king madaa kiritaawa aasimi. Go rabu
nimu rayo king siaa i-nane rumu pege pua nimumi Gote madaa beten
simi. 12Go rabu nimumi gupa simi: Niaana Gote ora pirana-ga oro yaalo
nipuna bi minasaamina. Goa puare nipu madaa epe paana puri-para
epe makuaae kone rayo ia-ga niaame nipu-para ora pi lamina. Go page
nipumi ora puri adaape ia-ga niaame nipu adaa bi kalamina simi. Go
rayore ora nipuna ia pare oro yaalo nipuna pa inalo teme simi. Go agaare
ora yaade simi.

Radaare apo dia yala-daa

13Go rabu makuaae aa mudu medame ni agaa gupa misa: Go onaanuri
nimumi yaako pi mamina maraarimi-ga gonuri aapi ya? Gore nimuri
aane pirua ipisimi? 14Gore neme nipuna agaa gupa abusu: Adaa aa, nena
ade. Goa sude rabu nipumi ni gupa lagisa: Go onaa rayore abade wae
kedaanu ipisa rabu nimumi go kedaa epe-rupa risimi. Nimuna adaalu
mamina-nuri sipsip-na yaapimi radepeasa-pulu mo mamina-nu yaako
yaako puaaya. 15Goa pea-pulu nimu Gote-na aa mudu pirape siaana

robaa-nane rekaeme. Goa pua naare paalu page ribaa page nimu Gote-na
epe ada-para pirua nipuna kogono palimi. Goa pua mo aa mudu piri siaa
madaa pia Gote-me nimu raapu pirua surubalia. 16 Gore nimu wala reame
naomo ipa nalame page naomalimi. Naareme nimu page mada na-adalia.
Goa pua naareme page pa kekapu pi oyae medame nimuna yogane mada
naraalia. 17Dia, sipsip siri nipu aa mudu pirape siaa rikiraana pia-ga
nipuri nimuna surube aa-rupa piralia. Gore nipumi nimu oro yaalo
mapiraape ipa naaku-para mea palia. Goa pua nimu puri mapalape ipa
nalimi. Goa pua Gote-me nimuna ini-para kilipialiade re kunalia-pulu
nimumi re wala nateme.

Buk rogaae ope 7-pela esepisa

8 1Gore mo sipsip simi mo buk rogaae ope 7-pela mea esepisa. Goa

pisa rabu so yaa-para agaa loraawa ketopala ape oyae page dia
yama puare naare ini ogesi-daa perekea dia sa. 2Goa pua neme Gote-na
ini agaa madaa rekaasimi ensel 7-pela adesu. Go rabu nimu bero 7-pela
kasa.

3Goa pua ensel rado meda mo aana reke aasa re-para epa rekaasa.
Goa puare nipumi Gote-na epe kaa pi miru irae aana gol-me warini plet
madaa sapalae sasa. Go ensel-re epe kaa pi miru adaapu kasimi. Go kaa
pi miruri Gote-na onaa rayona beten lape agaa sapalae isa. Goa pua go
ensel-me king siaa robaa-nane aana reke madaa irinalo mea isa. 4Go
miru irae epe kaa pi yaere ensel-me plet ripinaasa rabu Gote-na ruru
onaana beten raapu so yaa-para pia Gote piri-para popesa. 5Goa pua
ensel-me epe kaa pi miru iru sape plet-re mea pua mo aana reke madaa
repena sulaa muare mo plet mada rulatabesa. Goa puare go repena
sulaare no su amaa mea lopasa. Go repena sulaa aba mea lopainaloare
yaa-para kululu loa buba sa. Go buba sa raburi yaa-para yaki repena
pitaa-rupa page pisa. Go rabu page su eto eto pisa.

Ensel maalapumi bero tala aasimi

6 Go rabu ensel 7-pela nimumi bero lape oyae managola talo pirisimi.

7Goa pua mupaa ensel-me nipuna bero tisa. Go raburi radaaki aapa-
para repena sulaa laapore yaapi raapu maayadataawa su amaa koyo
pabesa. Goa pua su amaa i oyae rayo repo puru pia pare rumaaema-
rupare repena sulaame rumaae su rugi meda-nane page mo rumaae
repena rugi meda-nane page kagaa rekene ripu rayo rabisa.

8Goa pua mo ensel laapome nipuna bero tisipi. Go raburi adaa rudu
meda nona piane repena sulaame ralaina no ipa solwara madaa pua
lopesa. Goa pua ipa solwara ipa repo mea rumaaeme ipa solwara robo
padane yaapi nona piane ma-aulaasa. 9Goa pua pa solwara mada piri
oyaenuri repo rumaae mea padanere ini adupisimi. Goa pua ipa solwara

madaa i sip rayo rumaawa ora robo padane ma-aulaawa go sip-nuri ora
roboa mabebolaasa.

10Go rabu mo ensel repome nimuna bero tisimi. Go raburi adaa
uba kedo medare repena sulaa pupalae so yaa-para gimoa no su amaa
epa lopesa. Goa puare pupulae ipa-para ipa yokea page robo repo
rumaaemare go uba mo ipa robo padane madaa lopesa. 11 Go ubana biri
Rero pi Yae simi. Go uba lopesa rabu ipa rayo robo padane rero mapasa.
Goa pisa-pulu aa adaapumi go ipa nisimi raburi nimu omabesimi.

12 Goa pua mo ensel maalame nipuna bero tisimi. Goa pua niaame
akua-para uba-para naare-para robo repo mea rumaaeme-are go naare
uba akuanuna paare rana padane maudunaasa. Goa pisa-pulu nimu
paa pinatalo pisimi rabu nimuna paana puriri medaloma ribaa yabaina
loraasa Goa pisa-pulu yapi-para ribaa lapore nipuna ralade di rabu
medaloma rigitisa. Robo padane rigitua narisa.

13Go rabu neme so yaa-para adaa itaayama meda riya pua agaa puri
paloa sa raburi neme pagesu. Nipumi gupa sa: Odo pia, wae yae apo
epea-daa. Go su amaa piri onaa rayo madaare go wae yae apo epalia.
Gore mo ensel repo rayome nimuna bero talimi rabu onaanu madaa
kedaa epenalo odome omalo sa.

Ensel supame bero tisa

9 1Goa pua mo ensel supame bero tisa. Go rabu neme uba kedo meda
so yaa-para ralataboa epa lopesa-daa adesu. Goa pua go ubare
nipumi no wae su naakuna pora gaape lobenalo ki kasa. Go naakuri
ora su ru-nane isa pare adape-rupa ia. 2Goa pua mo ubame go naakuna
pora gaape loboare no naaku-para opatabea miruri adaa repena irini
rabu piade-rupa miru kaapu go-rupa opesa. Go naaku-para opesade puri
pane mirumiri naare-para po ripu lapo rata ribaa maayabaasa. 3Goa pua
oboro ora adaapu go miru rayo gimoa nimu so ru-nane rayona pisimi.
Goa puare go oboronu nimuri supi kalai nona pianena puri kasa. Goa
pua nimu radaa kalapelo puri kasa. 4Gore nimumi puri misimi rabu
ripu yamala repena oyaenu rayo namaoyatepape lakesa. Gore dia, pare
nimimi Gote-na yope pi oyae nimuna eno-para nasabaayade onaa yapatu
talepape lo lakesa. 5Goa pua nimumi akualu supumiri go wae aanu radaa
mapaawa yapare nimu ora natu maomatepape sa. Gore mo supi kalaimi
onaanu ne rabu nimuna radaa peade-rupare itaa alubimi neade nona
piane radaa gupa mealimi. 6 Go akualu supu madaare nimu omalalo pora
asapu piralimi pare nimumi pora na-adasaalimi. Gore nimuna konere
niaa abi omawe kone salimi pare nimu madaa omape yae naepalia.
7Neme go oboronu adesu rabu nimu yada pulalo pimide hos nona pisa.
Nimuna aalu madaare aana gol-me warini raguna nona piane adipisimi.
Goa pisa pare nimuna ini agaare gupa aanu nona pi aasimi. 8 Goa puare

nimuna aalu iriri onanuna aalu iri adaalupe nona piane aasimi. Go
pea pare nimuna eta nape agaare gupa mena laion-na agaa nona piane
aasa. 9Nimuna aako madaare kapa yome warini mamina nona piane
maraasimi. Goa pua nimuna popaare yaa kaimana popaame tade-rupa
baubau simi. Go popaanuna agaare aa meda yada pulalore hos madaa
yada pape yae ripinaa palae pirua nimumi yolade kaarana agaa nona
piane baubau simi. 10Go oboronu madaare nipuna aapuri rama rugi nona
pua eke waru awoa onaanu awesimi. 11 Nimu surubape aa mudu padane
mapiraasa. Go aa muduri no su nekaa-para surube Satan-na wae ensel
piruaaya. Go ensel-na biri Hibru adaa agaa madaare Abadon teme. Goa
pua Grik adaa agaa madaare Apolion teme. Goa pea pare niaana adaa
agaa madaare Oyae Raayo Maoyaape Aa tema.

12 Abana wae kedaa dia naloare wala kedaa lapore orope pa epalia-ga
adalimina.

Ensel oraapumi bero tisimi

13Goa pua ensel oraapumi bero tisimi. Goa pisa rabu neme agaa meda
gupa pagesu. Go agaare aalu eperaa maala aana gol-me warini reke
madaa aasade yaena rikiraana pagesu. Go rekere Gote-na robaa-nane
aasa. 14Gore mo agaame bero tisade ensel oraapu-para gupa lakesa:
Gore ensel ipa maalapuri adaa ipa Yufretis-para kalabus ada patisimi.
Gore neme nimu epenalo pua esepea repaape sa. 15Gore nipumi mo
ensel maala pua epenasa. Gore onaa rayo ruru repo mea rumaawa
ensel maalame ruru padane tu maomaatalo pisimi. Go ensel-nu aba
managolatalo pisa. Gore ora abi go yapi rabu naare aayade di rabu-para
akua rabu-para padane go ma-alimi agu raapo go kogono managola
pirisimi. 16 Gore mo soldia aanu hos mena madaa pirisimide-rupare
gore ora adaapu ripu yamala-rupa 200,000,000 pirisimi. Neme nimuna
dipia bi gupa pagesu. 17Gore neme upaa nona piane pua adesu rabu hos
madaa pirisimide aanu adesu. Goa pua nimuna aakore maraape kapa
yome warini mamina-nuri kane page kagaa rekene page abu pi page
mea kasimi. Go kaanere ora repena sulaa nona pisa. Go kagaa rekene
ora aana bisululu nona pisa. Go abu piri ora aana silva nona pisa. Goa
pua hos menanuna aaluri mena laion-na aalu nona piane adesu. Goa
pua miru-para repena sulaa-para bisululu-para go yaenu moropeta-pulu
pugu pea. Goa pea pare go yaere nimuna agaa-para epa odobawoa aloma
peme. 18 Gore su amaa piri onaa rayo ruru repo rumaawa go wae yae
repome ruru padane tu maomasa. Go wae yae repore gupa mo repena
sulaa-para miru-para bisululu-para rapalae ipua hos menanuna agaa-para
epa odobasa. 19Go hos menana puriri nimuna aapu-nane page nimuna
agaa-nane lapo pua odobasa. Goa pisa pare nipuna aapuri paaka nona
pisa aalu page aasa. Gomere onaame radaa manatalo tisimi.

20 Gore mo onaa rayo medaloma rumaa mapiraasa yapaturi go wae
yaeme nimu natu maomasa. Goa pisa pare nimumi nimuna wae kone
naperekeasimi. Goa pua nimumi wae remonuna bi minasaape kone
nagimisimi. Go page nimumi aana repena laapo warini makirae yaenu
nagimisimi. Warisimi rabu aana gol-para aana silva-para aana bras-para
pa aaname page warisimi. Goa pisimi pare go makirae yaenuri oyae na-
ado agaa napage pora napameme. 21 Go page go aa rayomere abade aanu
medaloma tu maomaawa nimumi romo malumi tua paake yone kone sua
oyaenu paake nisimi. Goa pisimi pare nimumi kone naperekeasimi. Go
pua go oyaenu madaa masaa narilasimi.

Ensel-me Jon buk kasa rabu nipumi nisa

10 1Gore aba dia naloare neme so yaa-para piri puri pane ensel

meda ipisa-daa adesu. Nipuna yoganere ora moaeme rigitua
maraasa. Goa pua asawakuri nipuna aalu maawa isa. Nipuna ini agaa-
parare naare roae nona pisa. Nipuna aa laapo madaa repena sulaame
ralae nona pisa. 2Gore nipuna kimi oge buk-si meda saapirisa. Nipuna
aa kalae-nanere ipa solwara mada aawa aa koya-nanere su amaa aasa.
3Goa pua mena laion adaapumi puri paloa e tade-rupa nipumi yaasimi.
Goa puare so yaa-parare kululu 7-pela buba loa sana nimumi nipu-para
agaa abusimi. 4Go kululu 7-pela buba lo kiritinaloare neme go pepa
tulalo pisu. Goa pisu pare neme so yaa-para i agaa meda gupa pagesu:
Go kululu 7-pelami buba sa-daa nena kone-para kudiripu waru sape sa.
Neme pepa mada natape sa.

5Go pua neme adesu rabu ipa solwara-para su amaa lapone rekasade
ensel-me nipuna popoke kiri so yaa-nane minasaasa. 6 Goa pua nipumi
Gote-na bi madaa yaa madaa makuaa sa. Goa pua Gote-re oro yaalo pirua
abade su yaa lapo rata wariasa sa. Nipumi go yae lapo-para ia oyae rayo
page warisa. Ipa solwara page oyae rayo go ipa solwara-para piri oyaenu
page warisa. Go madare ensel-me yaa madaa makuaa loa gupa sa: 7Dia-
ga orope ensel 7-pelame bero nipuna e talo palia raburi Gote-me nipuna
kudiripu i kone madia yaawa pogatu piramina sa. Go konere abade Gote-
me nipuna kogono pua agaa mana lakene aanu lakesa.

8Goa pua so yaa-para aba pagesude agaare gore ni wala gupa lagisa:
Go ensel-me kimi buk saapirua nipu no ipa solwara-para su amaa lapo
wala rekaaya-daa buk pua mea sa. 9Gore neme ensel piri puare neme go
oge buk-ri ni gi lakesu. Gore nipumi ni-para lalo: Neme mea naliri nena
agaa-parare alubi aapa ne nona piane rede palia. Goa pea pare nena
robaa-para ramua rero palia sa. 10Nipumi goa lagisa-pulu neme nipuna
kimi saapiri buk misu. Gore neme agaa-para nisu rabu alubi aapa nona
pua rede waru pisa. Goa pisa pare nina robaa-para puare ora rero waru
pisa.

11Goa puare ni-para gupa lagisa: Gore neme Gote-na agaa wala
lakelape. Go agaamere su rayona epaliade oyaenu madaa remaa lakelape.
Goa pua yogane rado radonu onaanu-para gavman rado rado-para adaa
agaa rado radonu-para aa mudunu-para go rayo madaa lo kiritaina sa.

Aa lapome agaa lapedepesipi

1 1 1Goa puare nimumi ada robo sulalo kawi palaa salemade-rupare
ni Jon gisa. Go yaere pora pami repena uni-rupa gua ni-para

lagisa: Ne pua Gote-na epe ada-para pua nipuna miru irae aana reke
adaalupe laapo madaa pua mea sa. Goa pua neme nimumi lotu ada-para
beten teme pare akepu raapo yapame dipiape. 2Goa pea pare Gote-na
epe adaarena peraa-nane adaalupu yoloa nameape. Go peraa-nanere pa
ribaane-para piri onaanu go-para epa piralimi. Goa pua nimumi akua
42 ru-para Gote-na epe adaare-para mao yaama palimi. 3Gore nina agaa
lakelape aa laapore neme puri kaloa repaalua. Go rabu nipumi bek piriri
mamina-rupa yamoa Gote-na agaa nipumi onaa laketepe. Gore mo Gote-
na epe agaa lakelaama pula pirinare yapi di gupa 1,260 go-rupa patalia.

4Go agaa lakelape aa laapore su surube Aa Mudu-na ini agaa madaa
rekaalipi. Go aa laapore Gote-na agaa lakene aa laapo ya-pulu nipu
repena oliv laapo-para lam laapo page gona rikiraana piralipi. 5Gore pa
aa medalomame nipu mao yaatalo palia-daare gore nipuna agaa-para
repena sulaame iralipi. Goa puare nipuna iaanu waru iraabalipi. Gore
onaa rayome nipu-para wae pulalo palimi-daare nipumi nimu irua tu
maomaalipi. 6 Goa pua nipuna purimi yai naepenalo yaa madaa pora
poalipi. Goa pua Gote-na agaa lakelala palipi rabu yai naepalia. Go page
nipu laapome ipa yokea-para rayo surubalipi pare go ipare kupa nona
piane mada ma-aulaalipi. Goa pua nipumi nipuna kone suare go su amaa
piri onaare wae yainanu rado rado peme-pulu mada talipi.

7Gore nipumi Gote-na agaa lakelo kiritalipi rabu raa-para piri raa yana pita
pea yapare naaku-para gimoa amaa-nane epalia. Goa pua nipumi nipu lapo
raapu yada pua rabuaniaawa nipu lapo tu maomalia. 8 Gore nipuna yogane ro
lapore mo adaa adaarena pora-nia pua salipi. Gore niaame go adaare madaa
saa agaa gupa teme Sodom Isip laapore wae su teme. Go adaare-parare nipina
Aa Mudu repena polopea madaa nil-mi tisimi. Go rabu onaa rayome go aa
laapona ro ado ladede palimi rabu nipuna ro narogaaminalo agaa adaapu
teme. Go onaa rayore nimuna su rado radonu page nimuna ruru rado radonu
page adaa agaa rado rado ne page gavman-me surube su robo radonu page go
rayome yapi repo dia yoa maalana rikiraanare nipu lapona ro pa ado piralimi.
10Gore su amaa onaa rayomere nipu lapo omalipi rabu raaname omalimi. Goa
palipi rabu nimumi yaasa lo etanu no nimuna adami ona oyae pa ode kalo
piralimi. Gore go aa laapore Gote-na agaa lakene aa pirua su amaa onaanu
nimu kedaa waru mea kasipi-pulu goa palimi.

11 Goa pua yapi repo dia naloa maalana naare rikiraana aatade rabu Gote-me
nipu laapona kone wasupa wala polo pabesa. Goa pisa rabu nipu rekoa aasipi
rabu onaa rayome nipu laapo adoa ora paalame omoa pogolasaasimi. 12 Nipu
rekaasipi rabu yaa-para agaa meda gupa puri palo yaaloa lakesa. Nipi lapore
go yaa-para ipulupa sa. Gore iaanumi adobaina nipu yaa-para moaeme madaa
pisipi. 13Goa pua yaa-para pulaina su eto pisa. Goa pisa rabu 9 adaa adaare su
agaa mua mabebolaasa. Goa pua su eto pisa rabu onaa 7,000 omesimi. Goa pua
onaa medaloma pa pirua nimumi paalame waru omesimi. Goa pua rabu so yaa-
para pia Gote-na bi minasaasimi.

14Goa pua adaa wae kedaa laapo aba dia naloa yapare wala repo pa
kedaa go piane epalia-ga ado piralepape.

Namba seven ensel-me bero tisa

15Go rabu mo ensel namba 7 nipu epa rekaawa bero tisa. Go rabu
so yaa-para i agaa medame puri paloa gupa sa: Abiare go su rayo
surubape aare niaana Aa Mudu-para nipuna Mea Repae Aa Krais® lapome
surubalipi sa. Goa pea-pulu Krais-me oro yaalo surubalia sa. 16 Goa sa
rabu mo kone makuaae aa mudunu 24 nimuna king siaa madaa pirua
Gote re-para pirua nimumi adaniaa lopoa Gote madaa beten gupa simi.
170 Mudu Gote, ne ora puri ia.
Nere abia page piruaaye abade page pirisi.
Nere abia nena adaa purimi onaanu suruboaaye-daare niaame ora pi tema.
18 Gore mo pa ribaane-para piri onaanumi ora ratu waru yawalimi.
Gore abia nena ratu yawape di re-para saina-ga ome onaaanu koso
lapena epa aalimi.
Abiare neme niaa kogono naakinu-para nena agaa ratua ae aanu epe
yoto kalaina.
Goa pua nena ruru rayo page naraanu page adaa bi imi onaanu page
nimumi ne paalame omeme-ga epe yoto meape yape di abia go ipula-daa.
Go page abiare onaanumi su mao yaeme-pulu nimu tape di abia go
ipula-daa.
19Gore nimumi go agaa loare so yaa-para aaya Gote-na epe adana pora
gaape lobesimi. Goa pua pogatu pirape agaa i buk rogo epe ada ru-nane
isa-daa adesimi. Go raburi yai repena pia ari kululu loa suminini page
pua yai radaki aapa waru lopesa.

Ona-para adaa waata paaka lapo

1 :Z 1Go rabu so yaa-para adaa yae meda-rupa opapasa. Go yaere
ona meda pirisa. Gore mo onaame naarere nipuna mamina-rupa

©11.15 Grik agaa madaa gupa teme: Onaanu wala minalo mea repea-aere nimumi bi Krais
ma-aasimi.

yamoa nipuna aa rolo-para akua opo risa. Goa pua nipuna aalu madaare
uba kedo 12 kepaa kepapu opo risa. 2Go onana nogo naaki padaa pirisa-
pulu madiapena masaa nisa. Goa pua ora radaa waru pisa-pulu nipumi
puri paloa epa yaasa. 3Gore yaa-para adape yae meda pa opesa Go yaere
adaa waatape nona piane isa. Gore nipu ora kaloti pirua aaluri 7-pela
aasa. Goa pua eperaa 10 aasa. Gore nipuna aalu rayo madaare epe
raguna padane laatapu adipisa. 4 Gore uba rayo robo repo rumaawa mo
waata nipuna aapumiri so yaa-para ae uba kedo robo padane mea yoloa
no su amaa mea lopasa. Goa pua so yaa-parare ubana robo lapo padanere
pa aasipi.

Go waatare mo ona nogo naaki maditalo pisade onana ini agaa madaa
epa reka aasa. Gore nipumi adapaba pirina nipumi mo naaki madu i
mea nolalo pisa. 5Goa pua mo ona naaki madu isa. Go naakimiri orope
onaanu rayo surubalia sa. Gore oname naaki aba madu kiritinaloare
aipapulu mo naaki mea pua Gote-na king siaa rolo-para mea pisimi. 6 Goa
pisa rabu mo onare onaanu napiri su-nane pogola pisa. Go su-nanere
Gote-me nipuna su me manogolasasa. Goa pisa-ga nimumi yapi di 1,260
ru-nane eta kalo surubaasimi.

7Go raburi yada adaa meda so yaa-para pulalo pisimi. Maikel-para
nipuna epe ensel-nu rayo raapu mo adaa paaka raapu yada pisimi. Goa
pua mo waata-para nipuna wae ensel-nupara page yada pulalo pisimi.
8Goa pisimi pare nimumi waata rabuaniaasimi-pulu waata-para nipuna
ensel-nupara nimu yaa-para adaalupu pirape awi naisa. 9Goa pua mo
waata amaa mea rubisimi. Go waatare ora abasade piri waata-ga nipuna
biri Satan yapare Wae Remona Mudu simi. Nipumi ora su amaa onaa
rayo makiraaya. Goa pisa-pulu nimumi nipu no so amaa mea lopasimi.

10Go rabu so yaa-para puri pane agaa meda gupa pagesu: Abiare Gote-
me nipuna oro yaalo kagaa pirape kone mea ipua niaa gua raba muaaya.
Abia Gote-me nipuna puri page penaame mea waaloa mudu piruaaya.
Abia nipuna Mea Repae Aame nipuna surube puri mea waloaaya. Gore
apo wae aare oro yaalo naare paalunu page ribaanu page Gote-na ini
agaa madaa pirua nipuna onaa madaa go wae koso lape agaa sa. Go aa
Satan-me koso lape agaa lo pirisa. Goa pisa pare abiare ensel-numi nipu
su amaa mea lopaarimi. 11 Niaana amenumi nipu rabuaniaasimi rabu
nimumi sipsip sina yaapimi raba misa. Goa pua nimumi ora agaa go
lakesimi rabu go madaa page puri mua Satan rabuaniaasimi. Nimumi
go pisimi rabu nimu go so amaa epe-rupa pirape kone naisimi. Dia, pare
nimuna kone wae isimi-pulu iaanumi nimu tu maomasimi. 12 Goa pea-ga
nimi yaa-para piri onaa rayore nimi raaname waru omoa piralimina. Goa
pea pare no ipa solwara re-para piri onaa rayore adaa kedaa nimi re-para
epalia-ga waru adalepape. Gore Satan nimi raapu aba pia pare nipu pua
pirape yapi diri rudupu yaalo ratu waru yawesa.

The New Testament in West Kewa of Papua New Guinea; printed ed. 2004; web version, © 2014, Wycliffe Bible Translators, Inc.



Kudiri 12, 13 678

13Gore mo waatame nipu no su amaa pirano kone isa pare nipumi
abade naaki madisade ona ratu tisa. 14 Goa pisa-pulu nimumi adaa yaa
itaayamana popaa mua mo ona madaa maasimi. Goa pua nipu onaa
napiri su-para riya pua go adaa waata gimoa pogola pisa. Go-parare
nimumi eta waru kaloa nipu go su-para waru surubisimi. Gore nimumi
suruba pirinare maali repo patuare akua oraapu pirisa. Go rabu waata
nipu mada natisa. 15Goa pua ona tulalo mo waatame nipuna agaa-para
ipa maaku ratu isa. Go ipare ora adaa ipa ralade-rupa maaku ratisa pare
ipa raa puare mo ona rata mea pisa. 16 Goa pisa pare mo sumi go ona
raba misa. Goa pua su lobatabebe puare mo waatame nipuna agaa-para
maaku ratu isade ipare su-para raa odobasa. 17Goa pisa rabu adaa waata
nipumiri mo ona-para ora rono adaape yawesa-pulu nipu puare go onana
si wane medaloma raapu pua yada pula pisa. Go si wanenuri nimumi
Gote-na rekena agaa waru pagoa Yesumi mea wasade agaa madaa kone
rulaeme-pulu waatame nimu raapu yada pula pisa. 18 Goa pua mo waata
nipuri no ipa solwara repaa-nane reka aasa.

Raa kira aune yae laapo ipisipi

1 3 1Gore neme adesu raburi raa kira aune yae meda no ipa solwara-
para sone opapasa. Nipuna aalu eperaare 10-pela opoa nipuna

aalu 7-pela aasa. Goa pua nipuna aalu eperaa 10-pela madaare aa
muduna epe raguna padane padane lo mea adipasa. Goa pua nipuna
aalu 7-pela madaare Gote madaa ero ne bi tua isa. 2Go raa kira aune yae
adesu raburi nipu lepat mena nona piane pirisa kone isu. Nipuna aare
gupa bea menana aa nona pisa. Goa pua nipuna agaare laion menana
agaa nona pisa. Mo adaa paaka waata nipuna puriri mo kira aune yae
kaloa nipumi nipuna aa mudu pirape siaa king madaa mapiraasa. Goa
puare nipumi nipu surubape puri page kasa. 3Gore mo kira aune yae
madaare nipuna aalu padane aba tinaloa ome nona pea. Goa pea pare go
aalu madaa piri rerere aba kaapu yoa aalu wala epe aasa. Goa pisa-pulu
su amaa piri onaa rayome go raa kira aune yae madaa paalame omoa
nipu rata mea pisimi. 4Gore adaa paaka waatape nipuna puriri go raa
kira aune yae kasa. Goa pisa-pulu onaa rayome go waata madaa beten
lo pirisimi. Goa pua nimumi mo raa kira aune yae madaa page paalame
omoa beten lo pirisimi. Goa pua nimumi gupa simi: Go kira aune yaere
nipuri ake nona palia pae simi. Gore onaanumi nipu raapu yada mada
napalimi simi.

5Gore Gote-me mo raa kira aune yae nipuna palaina gimisa raburi
nipumi Gote-para ero agaa adaapu simi. Nimimi go ero agaa lalainare
akua 42 popesa. 6 Goa pisa pare nipumi Gote-para wae ero agaa loa
Gote-na bi-para Gote nipuna piri su-para ero agaa loa go Gote-na so
yaa-para pimi rurunu-para page wae ero agaa simi. 7Goa pua Gote-me

nipuna onaanu raapu yada pa pina gimisa-pulu yada puri paloa puare
nipuna ruru marabuaniaasa. Goa pua Gote-me pa pina gimisa-pulu raa
kira aune yaeme ruru rayo-para su rayona pimi onaa to rado rado aeme
onaanu-para adaa agaa rado rado teme-para gavman rado rado surube
onaanu-para go rayo surubenalo wae yaeme puri mea kasa. 8 Gore su yaa
laapo nawarisa rabu Gote-me onaanuna bi mo tisimide mena sipsip sina
buk madaa tu isa. Goa pea-ga su amaa onaa rayore nimuna bi Gote-na
oro yaalo mapiraape buk-para natu isa-pulu nimumi go raa kira aune yae
madaa beten lo piralimi.

9Gore onaa rayome pagaleme agaa waru pagalepape. 10Gore onaa
medaloma kalabus ada-para patula polalo palimiri gore nimu page
kalabus ada-para mea palimi. Gore onaa medaloma rai kutumi tua
maomalimi-daare gore nimu page rai kutumi tu maomalimi. Goa palimi-
pulu Gote-na ruru onaare puri palo pirua nimimi kone rulape kone waru
saapiralepape.

11Gore neme adesu rabu kira aune yae medare no su ru-nane pirua
so amaa-nane ipisa. Nipuna aalu madaare sipsip memenuna piade-rupa
eperaa laapo pisa. Nipumi agaa sa rabu mo paaka waatana agaa-rupa sa.
12Go raa kira aune yae laapo nipumi aba ripia ipua raa kira aune yaena
puri mua nipu raapu pisa. Goa pua nipumi su amaa pimi onaa page oyae
rayome page abade ipisade kira aune yae madaa beten malasa. Go aba
ripia ipisade raa kira aune yaere nipu maomape wae reredere aba kaapu
sade. 13Gore go laapopa raa kira aune yaemere puri pane adaa kogono
rado rado pisa. Goa pua nipumi onaanuna ini agaa madaare so yaa-para
i repena sulaa meda su amaa mea lopasa. 14Goa pua aba ripia pirisa raa
kira aune yaena ini agaa madaare oyae laapome napiaa kogono rado rado
pisa. Go rabu Gote-me pa adoba pirisa. Goa pua kira aune yae laapomere
g0 su amaa piri onaa rayo makiraa pirisipi. Gore nipumi onaanu gupa
lakesa: Nimimi mo raa kira aune yae mupaare repename warini piksa
meda warialepape. Goa puare nipuna bi minasaatepape sa. Go raa kira
aune yaere abade rai kutumi tisimiya pare nipu naome pa pirisa. 15Goa
pua Gote-me mo raa kira aune yae laapome kogono pina gimisa. Goa pisa
rabu oyae laapome aba ripa warisimi repename warini piksa madaa kone
popo polo pabisa. Goa pisa-pulu go repename warini piksa-me agaa loa
onaa medaloma nipu-para beten natemere gore nimu mada tu maomalia
sa.

16 Goa pua mo raa kira aune yaemere nipu puri pabisa-pulu onaa rayore
nimuna popo ki-nane page nimuna eno madaa page yope pubabebe pisa.
Goa pisa rabu aa mudunu-para naraa piri onaanu-para amo onaanu-para
pa kogonome adini onaanu-para pa esepene onaanu-para go rayo madaa
yope pubabebe pisa. 17Goa pisa-pulu pa onaa meda raa kira aune yaena
yope-daa napubalia-daare nipumi oyaenu medaloma mada nakabalia.

Goa pua nimumi page nipuna oyae mada nakabalimi. Go kira aune yaena
yopere nipuna bi-rupa talimiri nabanu talimi. 18 Niaame go madare kone
waru samina. Gore aanu medaloma makuaaemere go kira aune yaena
naba waru adoa samina nabana re waru niminaamina. Go naba perekea
sanare aa medana bi teme. Go naba dipitimare 666 mada adalima.

Onaa 144,000-me sipsip mena si madaa yaasa simi

1 4 1Neme wala adesu rabu mo sipsip siri so Saion rudu madaa aasa.

Goa pua onaa 144,000 nipu raapu aasimi. Go onaanuri sipsip
menana si-para nipuna aaraana bi laapore abade Gote-me nimuna eno
madaa tisa. 2Goa pua nemere agaa meda pagesu pare go agaare adaa
ipame o ta-rupa page adaa ari kululu ta-rupa pagesu. Go agaare adaa
spika-para lalae nona piane pagesu. 3Goa pua go onaanuri nimu aa
mudu pirape siaa king eno-nane rekaasimi. Goa pua pa piri yae maala
page mo makuaae aa mudu 24-na ini agaa madaa rekaasimi. Goa pua go
onaa 144,000 Gote-me nimu raba mu kabesa-pulu nimumi kagaa yaasa
meda simi. Pa onaa radonumiri go yaasana agaa mada napagesimi. 4 Go
pirisimi aa rayomere abade nimumi ona medaloma narumaawa ona
raapu u napatisimi. Dia, go aanu nimu ora epe kone wasupa meape nona
piane pirisimi. Gore su rayona mo sipsip si tulalo pisa-parare mo aanu
nimu rayo page puala pisimi. Gore nimu go su amaa piri onaa raapu
pirisimi rabu Gote-me nimu nipuna ruru aba ripia kaboa mapiraasa. Go
aanuri Gote-me nipuna sipsip si raapu go aanu aba riri-nane mapiraasa.
5Nimumi abade yaa agaa nasimi. Goa pua nimumi pupitagi nape gimoa
epe-rupa pirisimi.

Ensel repome agaa lapedepesimi

6 Gore neme ensel meda so yaa-para biyaa ipulaina adesu. Nipumi oro
yaalo pirape Epe Agaa mea pisa. Goa pua nipuna kogonore Epe Agaa so
amaa piri onaanu lakelo kiritisa. Goa pua gavman rado radome surube
onaanu-para ruru rado radonu-para ada agaa rado rado ne onaanu-para to
rado rado aeme onaanu page lakelo kiritisa. 7Gore nipumi puri paloa gupa
lakesa: Gote-me onaa rayo koso laawa yoto rumaape diri aba rudu yala-
ga nimimi nipu madaa paalame omoa nipuna puri epe bi minasaatepape.
Goa pea-ga nimimi Gote padane adalimina beten tapape. Nipumi abade
su-para yaa-para ipa solwara-para oyae rayo nipumi warisa.

8Gore ensel medamere mo aba pisa ensel-na masaa-nane ipisa. Go
ensel laapome agaa meda gupa sipi: Adaa Babilon? adaa adaare-re ora

414.8 Go agaare Rom adaare-para lalaawa Babilon adaare loa saa pi agaa lakesa. 1 Pita
5.13 madaa page ta-rupa. Pare kone medamere waea peme onaare Babilon adaarena bi
meme sa.

pabo tina sa. Go Babilon so padanere su rayona piri onaanu-para nipuna
puri pane wae kone kanaloa paake yone kone agu isimi. Gore nipumi
puri pane wain ipa kasa-pulu nimumi pupitagi nisimi. 9Gore wala ensel
meda nipu mo ensel laapopana masaa-nane ipisa. Go ensel repopame
puri paloa gupa sa: Gore onaa rayome go raa kira aune yae page nipuna
repename warini piksa page go laapona bi minasaalimiri nimuna ki
madaa page eno madaa page kira aune yaena bi mua yope palimi sa.
10Goa pua go onaanuri nimuna Gote-na wae ipa wain nalimina. Go
wain-ri Gote-na ratu yawe wain ipa-ga nenalo ratu yawe kone raapu
epalia. Dia-ga nipuna ratu yawe konere niaana wae yaena yoto giape
oyae raapu kap-para koyo pabo salia. Go onaanumi mo ipa mea nalimide
raburi nimumi radaa waru noa repena sulaa kekapu palae bisululu raapu
piralimi. Go pua ora epe ensel-nuna ini agaa-para epe sipsip sina ini agaa
madaa page radaa no piralimi. 11 Go repena sulaana mirumiri nimu radaa
manasua oro yaalo so madaa popalia. Go onaanumiri mi kira aune yae-
para nipuna repename warini piksa-para beten lo bi minasaasimi-daare
go onaa nimuna bi minaloa wae yoto mealimi. Goa pua ribaa-para naare
paalu page nimumi kitu napiri radaa no piralimi.

12Goa pea-ga Gote-na ruru onaanuri puri paloa piramina. Goa palimiri
nimimi Gote-na agaa mana waru pagoa Yesu mada page kone rula
piramina.

13Goa pua neme so yaa-para epe agaa meda pagesu rabu go-rupa sa:
Neme agaa gupa lape sa: Abia page oropenu page onaa rayome Aa Mudu
madaa kogono pua omalimi-daare go onaanu nimumi epe raana pi kone
mealimina sa. Goa sa rabu Holi Spirit-mi e loa go agaa go-rupa abusa:
Nimumi abade go kalai pu kogono pisimi-pulu nimu kitu piralimi. Goa
pua nimuna pisimide kogono madaa epe yoto mealimi sa.

Maapu eta madiape di rabu

14Goa pua neme adesu rabu so yaa-para yaako pi moae meda isa. Go
moae madaare su amaa aa nona pi meda pirisa. Goa pua nipuna aalu
madaa aana gol-me warini epe raguna adipisa. Nipuna kimiri pakipi rai
napi ora eke waru ae meda saapirasa. 15Go rabu ensel rado medare epe
lotu ada amaa-nane pelataboa ipisa. Goa pua nipumi so moae madaa piri
aa-para puri palo gupa yaasa: Nena pakipi rai napimiri eta nape oyae
kadolaina sa. Go su amaa eta nape yapi di aba epaade-ga epe eta rayo
aba poroaaya-ga napea-ga nakepoaina sa. 16 Goa pua so moae madaa piri
aamere nipuna pakipi rai napi ripinaa palae su amaa ipisa. Goa pisare
nipumi su amaa poro aaya epe eta rayo meamina.

17Goa pua neme gupa adesu. Go rabu ensel meda Gote-me epe lotu ada
S0 yaa-para aaya-para pirua amaa-nane ipisa. Go ensel-me page pakipi
rai napi eke waru ae ripinaasa. 18 Goa pua repena sulaa surubae ensel

medame page so yaa-para i aana reke gimoa nipu page ipisa. Goa pua
nipumi mo eke waru ae pakipi rai napi saapirae ensel-para gupa lakesa:
Nena pakipi rai napi meda mua no su amaa ia wain maapu tu kiritape
sa. Gore go maapuna ini rayore porabea-ga ralape sa. 19Goa lakesa rabu
mo ensel-me nipuna pakipi rai napi su amaa ipua mea wagepua tisa
rabu nipumi mo wain pu madaa ini etapalae ralabisa. Goa pua nipumi
go ini rayore aaname igipini oyae-para mea lopasa. Goa pua go oyaeme
rabuatinalo pisa-rupare Gote-na ratu yawe kone mada misa. 20 Goa pua
adaa adaare kepo raranere wain igipini yaeme ini igipisa. Go oyaeme
wain ini rayo igipisa rabu nipuna agaa-para yaapi waru popesa rabu su
adaalu-para gupa 200 mail pupua wala pa onaa minabae-rupa risa.

7-pela ensel-me 7-pela waea sasimi

1 5 1Go rabu neme so yaa-para kagaa puri pane yae meda adesu. Go
oyaere ora rado piane ya-pulu neme kone adaapu isu. Gore ensel
7 pirua su amaa onaanu maoyaatalo wae yaina nona piane yaenu 7-pela
saapirisimi. Gore orope go wae oyae popa dia yaliade raburi wala wae
yae meda ora naepalia. Go wae yae 7-pela madaare Gote-na ratu yawe
konere ora dia yalia. 2Go rabu neme ipa ini adaape nona piane adaa
oyae meda adesu. Go ipare widoa garulape wasupa glas raapu repena
sulaa raapu moropea warisa. Goa pua neme onaa medaloma adesu.
Nimumi mo raa-para piri kira aune yae-para nipuna repename warini
piksa raapu yada pua nipu rabuaniaasimi. Go kira aune yae nipuna bi
perekea pa naba isa. Go onaanumi nipu ipa ini madaa wasupa nona piane
adolalo pua pirisimi. Goa pua Gote-me nimu alowa kasa-pulu nimumi go
saapirisimi. 3Nimumi Gote-na kogono aa Moses-na yaasa loa sipsip sina
yaasa page laasimi. Go yasaare gupa simi:
O Aa Mudu Gote, nere puri adaape pate.
Go kogono rayo neme pere ora epe kogono ya-pulu puri paloa pe.
Nere go su amaa piri onaa rayona aa mudu padane piruaaye.
Goa pua nena konere ora epe ta-ga ora redepo ne kone suaaye.
4 Aa Mudu, ne padanere ora epe aa pi-ga onaa rayome ne madaa
paalame omalimi.
Goa pua onaa rayome nena bi waru minasaaeme.
Goa pua su rayona piri onaanu ne piri-para epa rumu koba pua aalu
adaniaawa nimumi ne madaa beten teme.
Gore su rayo-para piri onaanumi nena epe redepo ne kogono adoa
kiriteme-pulu goa palimi simi.
5Goa pua so yaa-para aaya epe sel lotu ada pora gaape lobesa-daa
adesu. Go lotu ada-parare Gote nipuna pirape ada aasa. 6 Goa pua ensel
7-pela nimumi orope wae yae saapirua padane padane laatapu epe
ada gimoa amaa-nane ipisimi. Gore nimumi ora epe yaako pi mamina

yamoa nimumi epe aana gol-me warini aako lete nimuna kadesa madaa
yamesimi. 7Goa pua pa oro yaalo piri oyae maala pana medamere ensel
7-pela-para go yaenu kasa. Go oyaere nimumi aana gol-me plet 7-pela
sapalae kasimide oyaere Gote-na ratu yawe kone go plet 7-pela madaa
rulatabesa. Go Gote-re nipu oro yaalo kagaa piraama laama palia. 8 Goa
pua Gote-na puri-para nipuna epe paana puri-para gona miruri Gote-na
epe lotu ada-para rulatabesa. Goa pua epe lotu ada-parare pa onaanu
mada napalimi. Dia, mo ensel ipa 7-pelame wae-rupa mapiraape kogono
7-pela aba pu kiritinaloa ru-nane wala orope palimi.

Gote-na ratu yawe kone panapu saabaaya

1 6 1Goa pua mo epe lotu ada ru-nane agaa meda sa rabu neme
pagesu. Go agaame go ensel 7-pela-para puri paloa goa sa: Nimi

puare Gote-na ratu yawe konere plet kerepopu madaa ia-ga mea pua no
su amaa koyo rubalepa sa.

2Goa pua aba ripia aasa ensel-me nipuna adaa plet mea pua su amaa
koyo lopasa. Goa pisa raburi mo raa kira aune yaena yope pisimide
onaanu madaare wae adaa gaale rerenu mapiraasa. Go onaanumi abade
mo kira aune yae nipuna piksa adoa beten simide onaanu madaa page
mapiraasa.

3Goa pua ensel laapomere nipuna adaa plet i yaere mo ipa solwara
madaa mea koyo lopasa. Goa pisa rabu yaapiri ipa solwara madaa aba
ome onaanuna yapi-rupa popesa. Goa pisa raburi no ipa solwara-para piri
oyaenuri rayo omabesimi.

4Goa pua ensel repo pamere nipuna plet madaa sapalae muare no
ipanu popea-para page ipa yokea-para page koyo pabesa. Goa pisa rabu
ipa rayo perekeare yaapi agu popesa. 5Go rabu neme ipa surube ensel-
na agaa pagesu. Nipumi goa sa: Epe Redepo ne Goto, nere abia page pi
abade page pirisi. Nena koso lape agaa madaare neme wae yoto mea
rumaali rabu ne redepo ne kone sua rumaaina sa. 6 Go wae menana yope
mi aanumiri abade Gote-na ruru-para Gote-na agaa lakene aanu page
tu maomaasimi rabu nimuna yaapi pupubisa. Goa pisa-pulu go onaa
waenumi yapi nenalo kalape sa. Goa pua nimuna yoto ora waru mealimi.
7Goa pua agaa meda aana reke aaya-para gupa pagesu: Aa Mudu Gote,
neme puri rayo waru pate. Nena koso lape agaame onaa mea rumaali
pare nena epe redepo ne kone sua rumaali sa.

8Goa pua ensel maalame nipuna adaa plet madaa sapalae yaere naare
madaa mea koyasa. Goa pua Gote-me naare nipu puri kasa raburi go
naare kekapumi onaa rayona yogane laula pape pisa. 9Gore naare waru
risa rabu nipuna kekapu ora adaape pisa rabu onaanu rayo waru risa.
Go rabu Gote-me go wae yae madaa puri kasa rabu nipuna bi madaa ero
agaa simi. Goa simi pare nimumi wae kone naperekea Gote-na epe puri

pane bi naminasaimi. 1©Goa pua mo ensel supumiri nipuna adaa plet
madaa sapalae mo raa kira waena aa mudu pirape siaa king madaa mea
koyasa. Go raburi mo raa kira aune yaena ruru pirisimi onaa rayo madaa
ribaa yaama pisa. Goa pua nimu radaa waru no pirisimi-pulu nimuna
abulu page regepe no pirisimi. 11Goa pua nimuna to madaa gaale rere
pirisa-nuri radaa waru nisimi. Goa pisa pare nimumi yaa-para piri Gote
madaa ero agaa simi. Goa simi pare nimumi kone naperekea abana wae
kone nagimisimi.

12 Goa pua mo ensel oraapumiri nipuna adaa plet madaa sapalae adaa
ipa Yufretis madaa mea koyasa. Goa pisa rabu mo ipa rayo makaapu
yabaawa no naare ipula-nane piri aa mudunu epenalo pora warisa. 13Goa
pua neme puri pane wae remo ipa repore uri kenome nona piane adesu.
Nimu mo adaa paaka waatapena agaa-para mo raa kira aune yaena
agaa-para makirae agaa ne aana agaa-para page epa opatabisimi. 14Go
remonuri ora wae remo rayo yapare nimumi napiaa kogono rado rado
pisimi. Gore nimu su amaa piri aa mudunu rayo piri-para pisimi. Goa pua
go puri pane Gote-na adaa yapi di raburi go aa mudunumi yada pinalo
mea kiritalia.

15Waru pagalepa: Ni Yesuri paake nape aanu ipulumide-rupa aipapulu
epalua. Goa palua-ga onaanumi u napatu ura onaapu epe-rupa yamoa
piralimi-daare nimi raaname omalimi. Goa pua ni epaluade rabu go
onaanu medalomame ura onaapu waru naayame aanumi ni mada na-
adalimi. Goa pua onaana ini agaana aako onaapu yamoa pimi onaanumi
yala napoteme.

16 Goa pua wae remo rayome aa mudunu padane-para makiritisa. Go
makiratape suri Juda aanuna agaamere Amagedon teme.

17Goa pua mo ensel 7-pelame nipuna adaa plet madaa isade nipumi
po ripu-para mea rubaasa. Goa pua epe ada ru-nane aa mudu pirape siaa
king isa-para agaa medame puri paloa goa sa: Go yaenuri abia dia yala
sa. 18Goa pua yaki repena piaa-mama puare oyaeme agaa adaapu rado
rado loa yaa-para kululu loa su minini adaape pisa. Abade Gote-me onaa
wariaa-mama ipuare go piane su minini meda napinasa pare go su etome
ora rayo rabuanaasa. 1Goa pua adaa adaare robo repo rupialala pisa.
Goa pua su rado rado rayona adaarenu rayo agaa me loa maoyaatisa.
Goa pisa pare Gote-me wae su Babilon abutalo kone sua nipumi Babilon
nipuna kap madaa wae ipa wain pirapalae mua mea manasa. Go wain
ipare Gote nipuna ratu yawe kone rayo go-para mapiraasa. 20 Go rabu
page ipa solwara rikiraana aaya sunu rayo minabaawa rudunu page ora
dia yalia. 21 Goa pua adaa yai raapuri radaki aapa adaape epa lopalia.
Go radaki aapa padane padane laatapu madaare rais bek-na kedaa-rupa
lopesa. Go yaa-para lopoa onaanuna to madaa tisa. Gore go yaere ora
wae yae ya-pulu onaanumi Gote-para wae ero agaa simi.

Aa rume oname wae yoto misa

1 7 1Goa pua mo adaa plet 7-pela saapiraeme ensel 7-pelare
padanemere ni piri ipua ni gupa epa lagisa: Ne epali rabu neme

mo adaa paake aa rumi oname wae yoto melia rabu neme adaina. Nipuna
adaa adaare ipa adaapu pope repaa-para warisa. 2Go su amaa piri aa
mudunu wae kone adaapu sua Gote gimoa Satan-na kone misimi. Go
konere nimumi mo adaare-para paake aa rumi kone-rupa sua pirisimi.
Goa pua su amaa piri onaa rayome go ona‘® raapu waea pu piruare
maeyae onaa-rupa pirisimi sa.

3Go rabu Holi Spirit ni raapu pirasa rabu mo ensel-me ni onaa napiri
su-para mea pisa. Go su-parare neme ona meda adesu. Go onare nipumi
kane raa kira aune yaena masaa madaa pirasa. Go raa kira aune yaena to
yogane madaare wae bi rado rado adaapu tu saabaasa. Go bi rado radore
Gote ero agaa lape-rupa tu saabaasa. Gore mo raa kira aune yae nipuna
aalu 7-pela aasa. Goa pua nipuna aalu kepare 7 aasa. 4Go onamere epe
kane mamina-para kobere mamina lapo maraawa aana gol-me warini
pepenapu palae mapiraasa. Gore abade nimumi epe aana-para epe
kulubu-para mone yoto adaapumi kabesimi. Goa pua nipuna kimi page
aana gol-me warini kap saapirisa. Gore paake nape kone sua pisa-pulu
nipumi Gote-para wae ero lape yae-para pugu pi yaenu-para mo kap-para
mapiraasa-pulu rulatabesa. 5Gore nipuna eno madaa page bi saabaasa.
Go bi madaare saa agaame kudiri pu re gupa saabaasa: Adaa Babilon suri
nipu paake aa rumi kone i onaanu-para wae pugu pia pi onaanu-para
go suna agi padane piruaaya. 6 Go onamere abade Gote-na ruru onaa tu
maomaawa nimuna yaapi noare nipu maeyasa. Go page onaanumi Yesu
madaa kone rulaawa nagimisimi-pulu go oname tu maomaawa nimuna
yapi noa maeyasa. Gore neme go ona adesu raburi pogolasaawa kone
adaapu isu.

7Neme akeane kone adaapu sae? Goa pua ensel-me ni agaa gupa misa:
Neme akeane kone adaapu sae? Neme abiare go onana kudiri pi konena
re-re neme mea ipua ne lagialua. Goa pua go raa kira aune yaena masaa
madaa ona pia page re lagialua. Go yaere nipuna aaluri 7-pela aawa
nipuna aalu eperaa 10-pela pisa. 8 Neme go raa kira aune yae aba adesu
rabu nipu abade pirisa pare abiare napia. Goa pea pare oropere nipu su
naaku gimoa amaa-nane penaame epalia. Go rabu nipu popalia-rupa ora
na-adalimi. Goa pua go su amaa piri onaanu medaloma abade Gote-me
su yaa nawarisa rabu nimuna binu oro yaalo kagaa pirape buk madaa

¢ 17.2 Go ona paake aa paake rumi yaena agaamere Gote gimoa pa yaaga Gote-para rado
yaenu rateme onaa-para sa. Gote-na ini madaare gore aa nipuna ore gimoa ona paake
yone-rupa madaa sa.

natu isa. Go onaanu nimumi go raa kira aune yae ademe rabu nimumi
kone adaapu meme. Gore abade nipu pirisa pare abiare wala napiruaaya.
Goa pea pare wala orope nipu wala epalia. Go rabu nimimi kone adaapu
mealimi.

9 Aa medame kone waru sua maluba kegealiare go oyaena re
makuaalimi. Go aalu 7-pela aasa pare kanapu 7-pela tisa. Go rudunuf
madaare ona pirisa. 10Goa pua adaa aa mudu 7-pela page pirisimi. Goa
pua mo aalu 7 aasare aa mudu 7-pela nona piane pirisimi. Aa mudu
supuri abade mea rubisimi pare abiare padane-ma pa pia. Goa pua
padane-mare aa mudu-rupa nipu wala orope piralia. Gupa piralia pare
nipu oge rudupu yapi di mada piralia.

11Go raa kira aune yae abade pirisa pare wala abia napiare nipu page
aa mudu 8-pela pa-rupa pia. Goa pea pare nipu mo namba 7-pela muduna
ruru aawa su naaku-para piralia. 12 Gore neme aalu eperaa 10-pela su
adaarena ora aa mudu 10-pela piralimi. Go aa mudu-para nipu abi naepa
pirua surubeme. Dia, pare orope go raa kira aune yaena puri mua nipu
raapu surubalimi. Nimu pirape diri pena naare ini perekealaina padane
piralimi pare ogesi surubalimi. 13Go aa mudu 10-pela nimumi kone
padane agu sua nimuna puri-para nimuna surubape kone page mo raa
kira aune yae pua kateme. 14 Goa pua nimu rayome mena sipsip si raapu
yada palimi. Go rabu mo sipsip si nipu madaa kone rulae onaanu-para
nimu raapu yada pua go aa mudunu rabuaniaalimi. Nipuri Aa Mudu
rayona ora Aa Mudu page king aa mudu rayona Aa Mudu page piralia-
pulu mada rabuaniaalimi. Goa pua nipu raapu pirape onaanuri nipuna
aba yaaloa mapiraasa-pulu nipuna agaa waru pagoa nipuna pora ratalimi
sa.

15Goa pua mo ensel nipumi ni page gupa lagisa. Abade nere go adaa
ipa ini-para pirade ona yaade. Goa ipa madaare nena to yogane rado ae
onaanu-para kiritae onaanu-para su rado rado piri onaanu-para adaa
agaa rado rado ne onaanu-para ade. 16 Gore aba ade aalu eperaa 10 oyae
page raa kira aune yae laapome paake aa rumi ona madaa wae kone
waru sua tulalo palipi. Goa pua nipu waru tuare nipuna oyaenu mamina-
nu page kolo rialipi. Goa puare nipuna yogane-para aaya midi mea noa
nipu repena sulaa-para mea irabalimi. 17Gore Gote-me nimuna kone
robaa-para nipuna kone mapiraasa. Goa pisa-pulu nimumi kone padane
sua nimuna surubape puriri kira aune yae kateme. Goa pa amaa pula
aainare Gote-na agaana re ora penaame epalia rabu go puri dia yalia.

18 Gore mo ona nipu ora wae adaa adaare-para piri onaa nona piane ya-
pulu nipu su amaa pimi aa mudununa puri rabuaaniaalia sa.

£17.9 Rom ada kagurere 7-pela rudu meda madaa warisimi. Go madaa saa pi agaa ta
paaya.

Babilon adaare pabo tisimi

1 8 1Neme go yaenu aba adoa ensel meda so yaa-para pirua ipisa-
daa adesu. Gore nipu adaa puri isa pare nipuna epe paame go

su madaa roalia rabu epe-rupa surubenalo pisa. 2Gore nipumi agaa puri
paloa gupa sa: Adaa Babilon su adaare pabo tina. Abiare go adaare-
para wae remonu-para wae oto pi remonu page pimi. Goa pua go osade
adaare-parare wae oto pi yaanu page nipu madaa ada waria aeme. 3Gore
abade nipuna onaa rayo nipuna ipa wain kaloa nipu agaa mana lakesa.
Go puri pane wain-ri nimu wae-rupa pirape kone mulalo no pirisimi.
Gore go su amaa pirisimi aa mudu king-numi page go ona nipu raapu
wae paake nape kone sua pirisimi. Goa pua go su amaa bisnis kogono pua
mone pisimi aanumi page go onana pupitagi nape kone madaa mone yoto
adaapu misimi sa.

4Goa pua neme agaa meda so yaa-para ipisa rabu gupa pagesu: Nimiri
nina onaanu-ga nimi go su gimoa pulupa. Nimi goa palimi-daare nipu
raapu waea napalimina. Goa palimiri nipumi mealia wae yoto namealimi.
5Nipuna wae yae rayore ora adaapupe saa-mama puare ora so yaa popa
oraata aaya. Goa pea-ga Gote-me nipuna wae yae rayo madaa aba niminaa
kiritea. 6 Gore nimimi go wae onana kone niminaawa nimimi abulu
kiritalepape. Gore nipumi abade nipuna wae kogono pisa madaare nimimi
wae yotome rana laapo abutapape. Gore nipumi abade ipa puri pane kap-
para mea gisa-ga nimimi ora puri pane ipa nena nipuna dis-para satepape.
7Gore nipumi abade nipuna bi minasaawa epe pepena pua epe-rupa pirisa.
Goa pisa-ga nimimi go kone abutalo palimiri radaa waru manaatepape.
Gore nipumi wae kone saliare oyae go-rupa katapape. Goa puare nimimi
nipu re waru adoa abuta. Gore nipuna robaa-para kone go-rupa mua
lagialia: Niri go su yaa rayo surube mudu ona ya-pulu go aa mudu pirape
siaa mada piruaayo tea. Gore niri ona wasaa napia loa wae kedaa page
naepalia-pulu neme re mada natoa. 8 Goa tea-pulu wae oyae rado radore
padane go yaapimi agu nipu madaa epalia. Go rabu yaina page mua kedaa
adaape rua piralia. Goa pua reae adaa page pabalia. Goa palia raburi
repena sulaame Babilon adaare rayo waru rabalia. Gore Aa Mudu Gote-me
nipu raapu koso loa wae yoto mea katea-pulu nipu ora puri paloa pa pia sa.

9Go rabu go su amaa pirisimi aa mudu king-numiri go ona raapu
ora waea pua yolape kone sua piralimi. Goa pisimi-pulu go aa mudu
king-numiri nipu mea irini miru adalimi rabu nimuna aako rupitua re
lo piralimi. 10Gore mo aa mudu king-numi nipuna radaa nape yae aba
adoare nimumi paalame omalimi. Goa pua nimu rekaawa gupa teme:
Odo-e, loare odo ora waru pia teme. Go Babilon adaare nere puri waru
pane adaa adaare yaade. Gore naare ini padane pereke talainare nena
wae yaenu yoto abulamono teme.

11-12Goa pua su amaa pimi mone yoto mi aanumi page go adaare
madaa re waru loare nimuna pu robaa-para ora o tea rabu re waru
teme. Gore nimuna kako-nupara moae yaenu meape onaa napimi-pulu
kakore nakabalimi teme. Nimuna aana gol-para aana silva-para epe yoto
meape aana-para epe kulubu-para go mone yoto adaapu aba misimi.
Go page epe yaako pi mamina-para kobere mamina page ora oma pae
epe lapalape page kane mamina page go oyaenu abia nakabalimi. Goa
pua epe kaa pi repenanu page elepan menana imaame warini yae page
epe yoto meape repename warini yae page abia nakabalimi. Goa pua
aana bras-para aene-para epe puri pane aana gonumi warini yae page
nakabalimi. 13Goa pua go kako-nu page nakabalimi: Sinamon-para yabia-
para kaa pi miru irae yae-para repena maara nona piane yae-para repena
emabo nona piane yae-para wain-para wabola-para bret warini palaawa-
para wit-para mena gawa sipsipnu-para hos mena-para hos mename
yone kaaranu-para kogono madaa adini aanu page abia nakabalimi. Goa
onaanu page nakabeme pare nimuna kone wasupa mabebolaaeme. 14 Goa
pea-pulu mone yoto mi aanumi go onaanu goa madaa nateme: Go oyaere
nena robaa-para adawe kone sua aba mula pisi pare go rayo ne gimoa dia
yalia teme. Goa pua epe yoto meape yae rayo page nena epe pepena oyae
rayo page go rayo dianialo pi-pulu ora diania tea.

15Goa pua mone yoto mi aa medalomamere go adaare-para bisnis
kogono aba pua mone adaapu misimi. Go aanuri nimumi go onana
radaa pi oyae adoa paalame omoa nipu ora mo-para pua piralimi. Gore
nimu mo-para aawa re waru lo pirua gupa yaatea: 16 Odo waru pia. Go
aba nena ini agaare ona epena pepena-rupa mapaawa yoto misi rabu
waea piside teme. Abade nipumi epe yaako pi mamina-para epe mimi
pi mamina-para kane mamina rado rado yamesa. Goa pua nipuna tona
pepenare aana gol-me warini yae mua mone yoto waru i aana pepenanu
page ora epe yaako pi kulubumi page nipuna pepena waru pisa. 17Goa
pisa pare naare ini padane perekealaina go pepe rayo dia yoa pane pula
teme. Go page mo ipa ipunu rini aanu page mo ipunu kaboa su rado-para
polalo palia onaanu page go ipunu ru-nane kogono pi aanu page mo ipa
solwara madaa kogono pua mone mi aanu page nimu rayo Babilon su
adolalo rekaasimi. 18 Gore nimumi mo adaare repena sulaame irisa miru
adesimi rabu nimumi puri palo goa simi. Go adaare-re nipu padane ora
puri pata-ga meda go-rupa na-aaya simi. 12Goa loa nimuna aalunu madaa
kege mea awo sua re lo nimuna robaa-para kedaa pina pirisimi. Goa pua
nimumi goa simi: Odo waru pia simi. Go adaa adaare-para ora wae yae
meda epaade simi. Go adaare-parare ipa solwara madaa pamisade ipunu-
na aaraanu ipu nipuna pora pamua yoto mua amope-rupa pirisimi. Goa
pea pare naare ini padane pereke talaina go adaare raboa repo nasade
simi.

20Nere yaa-para piri Gote-na ruru onaanu-para aposel kogono aanu-
para Gote-na agaa lakene aanu-para nimi rayome mogo adaare raboa
repo nasala madaa raaname waru omalepape. Gore go onana adaare
nipumi abade nimi-para waea pisa-pulu Gote-me adoa koso laawa wae
yotome abusa.

21Go agaa aba dia naloare puri pane ensel medame aana adaape
meda minasaawa ipa solwara-para mea lopasa. Go aanana kedaare wit-
na ini marabuaawa pelatabebe pinalo i yae ya-pulu kedaa waru pisa.
Nipumi goa pisa rabu nipumi lalo: Go mea lopaato-rupare nimumi adaa
adaare Babilon page gupa mea rubawade sa. Goa pua ora dia yalia-
pulu onaanumi wala mada na-adalimi. 22 Goa pea-pulu go adaare-para
alowana agaa pagape rabialo rado radona agaa page emaape page bero
page temede-rupa onaanumi mada napagalimi. Goa pua oyae warini kone
rado rado imi aanu page wala ne go adaare-para napitimi. Goa pua wit
maraabuape yaena e page wala meda napagalimi. 23 Goa pua lam kolo
memena paare go adaare-para wala meda mada naroalia. Goa pua ona
aa lapo page rumaatalo palipide raburi nipuna rome agaa meda mada
nalalapalimi. Abade nena mone yoto mi aanu pirisimide raburi gore go
su rayona nimu mudu pirisimide. Go rabu abade nena romo malumumi
neme su amaa piri onaa rado radonu makiraside sa.

24 Gore Gote-me nipuna ruruna yapi page nipuna agaa lakene aanuna
yaapi page go adaare-para koyasimi-pulu nipumi Babilon piri onaanu-
para wae kedaa yoto kaloa yaapi abusa. Gore Gote-na iaanumi tu
maomasimi rabu koyasimi yaapi rayo wala abuteme.

Babilon adaare tisa rabu pedo pisimi

19 1Goa pua wala orope neme puri pane agaa meda pagesu. Go

agaare so yaa-para piri onaa adaapumi Gote-na bi gupa minasaa
laasimi: Niaame Gote-na bi minasaamina. Niaana Gote nipu padane-
mame oro yaalo kagaa pirape kone wasupa-para nipuna epe paana puri
niaa guaaya. Goa pua nipu ora puri pane aa piruaaya. 2 Gote nipuna koso
lape agaare ora waru loa epe redepo ne kone ya-pulu yoto mea rumaalia.
Goa pua Gote-me paake aa rume onana wae yoto rumaa kasa. Go oname
Gote-na kogono onaanu tu maomasa-pulu nipuna go wae yaena yoto
kasa.

3Goa pua yaa-para aae onaanumi gupa yaasimi: aapa Gote nipuna bi
mada minasaamina simi. Gore repena sulaame mo adaa adaare irabasa
rabu nipuna miru so yaa-para oro adaalupu puaa-mama pisa. 4Go
agaa lo kiritainalo mo kone makuaae aa mudu 24-para mo pa piri oyae
ipa maala-para nimu rayome rumu koba pua pirisimi. Go rabu nimu
page aa mudunumi page Gote nipuna siaa king madaa pirina beten lo
pirisimi. Goa pua nimumi gupa simi: Ora ria yaade. Niaame Gote-na bi

minasaamina simi. 5Go rabu Gote-na aa mudu piri king siaa-para agaa
meda gupa ipisa: Gote-na kogono onaanu-para onaa rayome Gote paala
omeme-nupara onaa naraanu-para aa mudunu-para nimi rayome Gote-na
bi minasaatepape sa.

Sipsip sina ona rumaatalo pisa rabu eta adaa irisa

6 Go rabu adaa onaanu kiritaba pirua agaa meda gupa lo pirisimi-daa
pagesu. Go lalaasimi agaare adaa ipa o lalae nona pisa. Go agaare so
yaa-para kululu tade-rupa simi. Go agaa simi rabu nimumi gupa simi:
Gote-na bi minasaamina. Aa Murdu-ri niaana puri pane Gote-ga abia
nipu ora aa mudu pirina simi. 7Goa pea-ga niaame epe kone waru sua
raaname waru omamina. Nipu epe puri ia-ga nipuna bi minasaamina.
Gore sipsip® mena sina ona rumaape yapi diri aba rudu ta-ga nipuna
onare epepe mamina managola sua pia. 8 Gore Gote-me e laade-ga go
oname ora epe yaako pi mamina mua nipuna to mada mea maraasimi.
Go epe mamina-re Gote-na ruru pirua onaanumi epe kogono pasimide-
pulu go mamina nona piane yamesimi.

9Goa pua ensel-me ni-para gupa lagisa: Go agaa pepa madaa waru tu
sape sa. Sipsip mena sina ona rumaawa eta yawae di rabu Gote-me onaa
medalomanu yaaloa eta nola ipulupa tea-ga nimumi raaname omalimina.
Goa loa nipumi ni wala gupa lagisa: Go agaare Gote nipuna ora agaa
lagialo sa. 10Go rabu niri ensel-na aa kibu-nane rumu koba pua neme
nipu madaa beten toame pisu. Goa pisu pare nipumi ni gupa lagisa:
Neme ni-para goa napape sa. Niri nena kogono naaki pi. Goa pea-ga nena
amenu raapu kogono pide. Gore onaa rayome Yesu penaame mea waasa-
daa ora agaa waru pageme onaanu raapu kogono page pide. Goa pea-ga
nina bi naminasaina Gote-na bi padane minasaape lo lagisa.

Aa meda yaako pi hos mena masaana pirisa

11Gore neme yaa-para adesu rabu yaa pora gaape loboa hos mena
yaako pi meda ipisa-daa adesu. Go hos madaa pirisa aana biri Kone
Rulape-para Ora Agaa Ne Aa gupa teme. Go aare nipuna koso lape
kogono epe-rupa rumaawa nipumi epe kone agu sua yada go-rupa pea.
12Nipuna ini laapore repena sulaa-rupa roa nipuna aalu raguna adaapu
adipisa. Goa pua nipuna yogane madaare bi meda tu saabaasa. Goa
pisa pare nipu agu raapome go bina re makuaaya. 13Goa pua nipuna
maarae adaalu mamina-re yaapimi radepesa. Gore nipuna biri Gote-na
Ora Agaana Re teme. 14Gore so yaa-para piri yada pape aa rado radonu

8 19.7 Sipsip menasi ona rumaatalo pisa aere Krais Yesu-para ta. Krais nipuna rumaape
onare go su aama pimi onaanu-para sa. Krais nipu su aama wala epaliare nipuna onaanu
epa rumaawa epe su adaa-para mea palia. Oro yalo yalo piruape su yaade.

nimuna yaako pi hos madaa pirua nimumi go aa ratamea pisimi. Goa
pua nimuna to madaare ora epe lapalape yaako pi maraawa ora lepo lepo
pi yae maraasimi. 15Gore mo aa-na agaa-parare eke waru ae rai kutu
pelatabisa. Go rai kutumi su rado rado-para piri onaa rayo rabuaniaalia.
Goa palia raburi nipumi puri pane aene rimaapu ripinua nipumi onaanu
rayo waru surubalia. Goa pua nipumi wain ini igipini yae-para nipuna
wain inina ipa rabuaniaalia-rupare puri pane Gote-na ratu yawe kone
mea katea. 16 Gore nipuna adaalu maarae mamina page nipuna palaa
madaa page bi gupa tu saabaasa: Go aare Aa Mudu rayona Aa Mudu page
Aa Mudu rayonme Aa Mudu yaade. Go-rupa tu saabaasa.

17Goa pua ensel meda naare ini-para reka aaina adesu. Gore nipumi
so yaa madaa pamuala aasaaya pare puri palo yaaloa gupa yaasa:
Nimiri Gote-na ogere waima yaaloa nalimina epa kiritatepa. 18 Gore aa
mudununa yogane midinu epa nalimina. Go yoganere soldia aanu-para
nimuna surubape aa mudunu-para hos mena-para nimuna masaana
pirape aanu-para ora onaa rayona yogane midinu epa nalimina. Goa pua
kogonome adini aanu page pa piruae aanu page onaa naraanu page aa
mudunu page go rayome yogane midinu epa nalimina sa.

19Go rabu neme mo raa kira aune yae-para go su amaa piri aa mudunu-
para nimuna soldia aanu-para nimu rayo epa kiritabaina adesu. Gore
nimumi go hos mena madaa pirapalae ipisade aa raapu yada pulalo
pisimi. Goa pua nimumi nipuna yada pape aanu raapu yada pinalo
pisimi. 20 Goa pisa pare nipumi raa kira aune yae-para makirae gote-na
agaa lakene aanu rayo kalabus ada-para mapataasimi. Goa makirae gote-
na agaa lakene aamere mo raa-para piri yaena ini agaa madaa napiaa
kogono adaapu pisa. Go puri pane kogonomere mo raa-para piri yaena
yope palaasa adesimi onaa rayo makirasa. Go page nipumi repename
warini piksa adoa beten simide onaa page makirasa. Go rabu mo raa-para
piri yae-para makirae agaa lakene aa mo adaa naaku-para mea rubisimi.
Go-parare radaa pi repena sulaa-para bisululu rapalae repena egaa
waru rala aaya. 21 Goa pua hos mena madaa piri aame nipuna agaa-para
opatabea rai kutumi kira aune yae-para makirae aa lapona soldia aanu tu
maomasa. Goa pisa rabu yaa adaapu biyaa ipua go aanuna ro epa nabisa
rabu nimuna robaa rulatabesa.

Satan maali 1,000 kalabus patisa

2 O 1Go rabu ensel meda so yaa-para gimoa epa kilipisa-daa neme
adesu. Gore no-para saa-mama puaede naakuna ki nipumi
garulaniaatalo mea ipua nipumi kedaa pi ope sen page ripinaasa. 2Nipu
ora abade pirisa rabu page ora irulu ripinaa palae isa. Go paakare nipu

abade piri waata nona piane Satan ya-pulu ensel-me nipu ope sen-me
adia nipu maali 1,000-rupa kalabus ada mapataasa. 3 Gore ensel nipu no

naaku-para mea lopaawa pora waru poasa. Goa pua naaku madaare oyae
mea lopae raburi dede lama pulade-rupapara garulaniaasa. Goa pisa-pulu
Satan-me su rayona piri onaanu wala mada namakiralia. Gore nipu maali
1,000 aba dia naloa orope nipu onaanu wala makiraainalo epena tea.
Gore nipu rudupu yapi Di-na esepe palia rabu pora pamualia.

4Go rabu neme aa mudununa pirape siaa king-nu adesu pare go siaa
madaa pimi aanu adesu. Gore Gote-me nimu kane kogonore nimumi
koso lape agaa pagoa onaanuna yoto mea rumaainalo puri kasa. Goa
pua onaanu Yesumi mea wasade ora agaa-para Gote-na agaa ria page
lakesimi-pulu iaanumi goa napipape loa nimuna maa kepesimi. Goa pua
onaa wasupanu medaloma page adesu. Go wasupanumi raa-para piri
oyae-para nipuna repename warini pikisi madaa beten nasimi. Goa pua
go raa-para piri oyaena yopere nimuna eno madaa page kinu madaa
page napisimi. Goa pea-ga nimu rekoa Krais raapu maali 1,000 aa mudu
pirua surubalimi. 5Goa pisa pare ome onaa medalomare go rabu abi
naare raalimi pare maali 1,000 aba dia naloa nimu page rekalimi. Go
rabu Gote-me ome onaa marekaape yapi di epalia. 6 Gore onaa aba ripia
rekalimidere Gote-na epe kone mi onaa ya-pulu raaname waru omalimi.
Wala rana lapo omape purimiri onaanu mada narabuaniaalia. Gore ora
dia go onaanuri Gote-para Krais lapona miru irae onaanu pua pirialimi.
Goa pua nimu Krais raapu aa mudu-rupa maali 1,000 ru-para piralimi.

Satan-na puri-para nipu page pabo talimi

7Orope maali 1,000 dia yalia raburi Satan nipu amaa-nane epenalo
kalabus ada pora gaape loba palia. 8 Go raburi nipu amaa-nane ipuare
go naare ipula pabala re lapone piri onaanu rayo makira tula epalia. Go
piri onaanuri nimu Gote-na ruru-para Megok-na ruru lapo piruaeme. Goa
pua nimu yada pinalo Satan-me mea makiritaalia. Gore nipuna meape
onaanuri solwara mu-rupa epa kiritalimi. 9Go onaanuri nimu su rado
rado rayo palimiri Gote-na ruru onaana adaare waria piri-para pua kuta
palimi. Go adaare-para pimi onaare Gote-me pedo pu raaname waru
omalia. Goa pea-ga repena sulaa so yaa-para ipuare go soldia onaa rayo
rabalia. 10Go rabu Satan-me abade nimu makirasae onaare Gote-me
pora gaape garulaawa naakupe-para mea lopalia. Go-parare adaa repena
sulaa-para bisululu ralae-para sua aalimi. Go naaku-parare raa kira imae-
para makirae agaa lakene aa nipu lapore aba mea lopalia. Goa pua nimu
piruare ribaa page naare paalu page e lala pirua radaa agu no piralimi.

Lo kiritape koso adaa rekalia

11Go rabu neme adaa aa mudu pirape siaa king adesu. Go siaare ora
yaako puti madaa piri aa page adesu. Gore nipumi puri paloa agaa sa
rabu su yaa laapo pereke tua pogola pisipi. 12Goa pua neme aba ome

onaa rayo adesu. Goa pua mo onaa naraanu-para mudunu-para aa mudu
pirape siaa ia-nane rekaasimi. Goa pua mo siaa madaa piri aame buk
lobenalo mea kasimi. Goa pua ora epe-rupa kagaa piraama laama pope
buk page mea lobesa. Goa puare nipumi buk-nupara nimuna pisimide
kogono adoa rumaasa. Go rabu mo aba ome onaa rayo koso naloa yoto
rumaasa. 13Go rabu abade ipa solwara-para omesimide onaanu page
marekaalia rabu rekoa epalimi. Goa pua wae omape naakumi nipuna
maomape onaanu page epenatea. Goa pua koso pagape aame nimu
rayona koso pagalia. Goa pua abade nimumi pisimide kogono niminaawa
nimuna yoto gu-rupa marula katea. 14Goa pua adaa magomawe naaku-
para rara inimi warini repena sulaa adaape ralaaya-parare omape
kone-para ome onaanu page mea lopasa. Go adaa magomawe naaku
repena sulaa rala aaya-parare wala rana lapo pa omapere go-para palimi.
15Goa puare koso pagape aame onaa rayona binu epe buk madaa nasalia-
daare nipumi go onaanu naaku repena sulaa rea-para mea lopalia.

Kagaa su yaa lapo opalia

21 1Go rabu neme kagaa yaa-para kagaa su lapo adesu. Go raburi

abana su-para yaa lapo rata dia yoa ipa solwara page dia yalia
rabu wala meda nasalia. 2Goa pua neme kagaa opaliade epe Jerusalem
su-para siti adesu. Go adesu rabu kagaa adaarere Gote-na su gimoa su
amaa ipisa. Gore Jerusalem su-para siti nipumi pepena ora epe meda
pua sasa. Go pepenare nogonumi aa polalo raana waru omoa pepena
epe-rupa peme-rupa mada pua Jerusalem kagaa go piane ipisa. 3Go rabu
agaa meda mo aa mudu pirape siaa king isa-para puri paloa gupa sa:
Pagalepa. Abiare Gote-na kagaa adaarere nipuna onaanu raapu aaya. Goa
pea-ga nipu nimuna rikiraana salia rabu nimi nipuna ruru onaa piralimi.
Gore Gote nipu nimu raapu piralia-pulu ora nimuna Gote padane raapu
piralimi. 4Go rabu nipumi nimuna lo pimi re ipa rayore dia yalia. Goa
pua onaanu nimu wala naomoa robaa-para kedaa page wala namealimi.
Goa puare nimumi re page wala mada nateme. Goa pua nimumi radaa
page wala nanalimi. Goa pua abana su yaa laapore ora dia yalia sa.

5Go rabu aa muduna siaa king madaa piri aame goa sa: Neme oyae
rayo kagaa warialua sa. Goa pua nipumi ni wala lagisa: Neme go agaare
pepa madaa tape. Goa agaare ora agaa ria onaa rayome go agaa madaa
kone rulalimina sa. 6 Goa loa nipumi ni wala gupa lagisa: Go oyae rayore
dia yaade. Niri ora aba ripia page pira-mama pisude abia page pa piralua
wala orope page pira-mama palua. Niri ora oyae rayona re pi. Goa pea-ga
onaa rayome ipa nalame omalimi-daare neme mo ipa epe oro yaalo kagaa
pirape ipa yokea-para mea mapiraalua. ?Gore onaa rayome yada pu
kiritua wae yae gimalimi rabu neme epe kone katoa. Goa pua ni nimuna
Gote piralua rabu nimu nina si wane-rupa piralimi.

8Goa pea pare paalame omoa pogolasaaemede onaanu-para kawae
madini onaanu-para wae pugu pi kone sua piri onaanu-para onaa tu
maomaemede onaanu-para aa rume yone onanu-para romo malu saapiri
onaanu-para remo aapa minasaaeme onaanu-para yaa agaa ne onaanu-
para go rayo nimu no magomawe repena sulaa-para bisululu rapalae su
naaku-para mea lopalimi. Go naakuri rana laapopa omape su ya-pulu
radaa no piralimi sa.

Kagaa Jerusalem su adesu

9Goa pua ensel 7-pela pirina meda ni piri-para ipisa. Go ensel nipu dis
7-pela saapiri ensel ipisa. Nimuna dis-nuri orope epape wae yae pabo isa.
Go ensel-me ni gupa lagisa: Ipu. Neme sipsip sina ore ne mea waatoa.
Abia nipumi pena go rumaaria. 10Go rabu Holi Spirit ni madaa puri paloa
epa pirisa rabu ni ora rudu so-para lamua pisa. Go raburi nipumi ni go
epe adaare kagaa Jerusalem su-para siti mea waasa. Go siti-ri Gote so
yaa-para gimoa su amaa ipisa. 11 Goa pua su amaa ipisa rabu Gote-na
epe paana purimiri go adaare-para roasa. Paa nipu lepo lepo aatade ru
paare ora epe aana jaspa nona piane roasa. Go aana jaspa madaare mone
yoto waru mua nipuna pepenare ora penaame wasupa madaa ademade-
rupa pisa. 12Go adaarena pisimi kepore ora adaalupe pua adaare maawa
kutapu isa. Go kepona pora gaape 12 lobo isimi-pare ensel 12-pelame
pora gaapenu surubesimi. Go pora gaape padane padane madaare Israel
onaanu nimuna ruru 12-na bi rado rado tu sabaasa. 13Goa pua naare
ipula-nanere pora gaape repo lobesimi. Naare pabala-nane pora gaape
repo pua lobesare meda-nane repo meda-nane page repo pua lobesa pare
makiritaawa 12 warisa. 14Go adaarena kepone nipuna irima yaruape
yaere aana 12 yaruasimi. Mo aana 12 madaare sipsip mena sina 12
disaipel-na bi tua saabaasimi.

15Go ensel ni raapu agaa sipa rabu nipu go adaarena naba mulalo
aana gol-me warini oyaeme meda saapirisa. Gore nipumi adaarena pora
gaapenu page kepo page robo mulalo pua go oyae saapirisa. 16 Go adaa
adaarena robore ora peraa lapo page maluae lapo page gore ora epe-rupa
padane nona pisa. Gore rudu rabulaawa page adaalu ke-nane page rata
padanea pisa. Gore ensel-me ada mada mulalore nipumi kawi paala mua
ada mada misa. Nipuna rugi lapore adaalu gupa 2,500 kilomita misa. Goa
pua mo adana malue ke-nane lapo robo sua isa raburi ora padane-rupa
aasa. 17Goa pua ensel-me kepo pisa. Goa pua keporekae-rupana madaa
misa raburi 65 mita pisa. Go ada robo isa kawi palaare aanumi ada robo
salemede-rupa ensel-me page padane go yaeme robo isa.

18 Go adaare kepo warisa aanare jaspa-me warisimi. Goa pua mo
adaarere aana gol-me warisimi. Goa pisa pare go adaarere wasupa palae
madaa lepo lepo yaatae aasa. 19Goa pua mo adaarena kepo yamanu

kebe ti aanare Gote-me mone yoto ora adaape aana rado radonu mua mo
adaare-na kebe tasaasa. Gore ora aba ripia epe pepena pae aanare aana
jaspa aasa. Go aana madaare aana sapaia aasa. Goa pua aana repore
yaako pi-ga go aanana biri aget teme. Go aana madaare pa aana kagaa
rekene aana emeral teme. 20 Goa pua aana supuri kane yaako pu ti lapo
aepe pare sadonikis teme. Gore pa aana kane medare konilian aasa. Goa
pua kepo pi aanare abu pi krisolait aasa. Goa pua ru laapo pa aanare
kagaa rekene aana beril aasa. Goa pua repena padane aanare abu pi
aana topas aasa. Goa pua ki lapo pegepupa aanare kagaa kererene-para
abu pi lapo kiritae aana krispores aasa. Goa pua aa egataa aanare rado
piane rimu pi nona piane aana haiasin aasa. Goa pua 12-pa aanare ora
kane rado piane aana ametis aasa. Go aana rayore nimumi wariaawa
surubisimi. 21 Go kepona pora gaape 12 madaare adaa mone yoto meape
epe aana sekere mua warisimi. Goa pea pare ora epe adaa sekere
padanemere pora gaape padane warisimi. Go adaare-na pamuape porare
ora epe aana gol-me warisimi-pulu epe-rupa lepo lepo yaawa kuma pi
aasa.

22Goa pua neme go adaare-para epe mea nona piane lotu ada meda-
ae na-adesu. Dia, puri pane Aa Mudu Gote-me page sipsip Si page nipu
lapo go adaare-para pirualipi. 23Go adaare-parare naare akua laaapo
naroaaya pare Gote nipuna epe paana purimi ma-aulaawa roaawa sa. Go
page sipsip mena Simiri go adaare-na lam paa-rupa roalia. 24 Goa pea-
pulu su amaa piri onaa rayore go adaare-na paa madaa pirualimi. Goa
pua go su amaa piri aa mudunumi nimuna mone yoto meape oyaenuri
go adaare-para mea epalimi. 25Goa pua naare paaluri mo adaare-para
oro yaalo paa pualia rabu pora gaapenu paa lobapasalia. Dia yapare go
adaarena paame su rayo rabualia. 26 Go raburi su rayona pepena pape
oyae rayo page mone yoto meape oyaenu page no adaare ru-nane mada
mea epalimi. 27Goa palimi pare wae oto pi yaenu-para wae yae pua yala
mapolateme onaanu-para yaa agaa ne onaanu-para go rayore adaare ru-
nane mada naepa odobalimi. Gore ora mada dia yapare mo sipsip Simi
onaa medalomana biri oro yaalo epe-rupa pirape buk madaa aba tu isa-
pulu go onaanu padanere go adaare-para mada pua odobalimi.

Ipa-para repena lapo adesa

2 2 1Goa pua mo ensel-me ora epe pupulae ipa meda waasa. Go
ipare wasupa-rupa lepo lepo yaatae adesu. Go ipare Gote-para
sipsip Si lapona king siaa rolo-para yokoa ipua sanare onaanu kagaa
mapiraape ipa yade lo lagisa. 2Go ipa nipuri mo adaarena adaa pora
rikiraana yokoa ipisa. Go ipa mone pane one pane lapore onaanu oro
yaalo kagaa pirape repena page aasa. Go repenana iniri etala pia rabu ini
12 rado etala. Go pua akua 12 madaare go-rupa ini etala pisa. Go repena

nipuna yore su rayo-para piri onaa raba meape-rupa etea. 3Goa pua oyae
rayo Gote-me ratu rubalia rabu wae yaenu meda go adaare-para wala
nasalia.

Gore Gote-para Sipsip Mena Si laapona aa mudu pirape siaa king-ri
go ada re-para salia. Goa pua Gote nipuna kogono onaanumi nipuna
bi minasaawa beten lalaalimi. 4Goa pua niaame nipuna ini agaa adoa
nipuna biri niaana eno madaa tu saabalia. 5Goa pua ribaame go su wala
nasurubalia. Goa pua Mudu Gote nimuna paare naarena paa madaa kone
nasalimi. Goa puare nimu oro yaalo onaa mudunu piralimi.

Yesu wala epalia

6 Go rabu ensel-me ni gupa lagisa: Go agaare ora agaa ya-pulu onaa
rayome go agaa madaa kone rulalimina. Gore Aa Mudu Gote-me nipuna
agaa lakene aanuri nipuna Holi Spirit kata. Goa pea-ga nipumi ni nipuna
ensel-me nipuna kogono onaanu-para aipapulu orope epaliade oyae rayo
gupa lo makuaainalo mea rapaasa. 7Yesumi lalo: Pagalepape. Niri nimi
piri-para aipapulu epalua. Gore onaa rayome Gote-na agaa go buk madaa
ia waru pago piralimiri nimu raaname waru omena sa.

8Go agaa oyae rayore ni Jon-me pagoa ora ria adesu. Gore neme go
agaa oyae rayo aba pagoa ado kiritisu rabu mo ensel-me ni go oyae rayo
mea waasa-pulu neme nipu rumu koba pua beten talo pirisu. 9Goa pisu
pare nipumi ni-para goa lagisa: Gupa napape. Niri ne-para nena Gote-
na agaa lakene amenu page nimina kogono padane pi aa yaade. Niri go
buk-para i agaa pageme onaa rayona adami aa pi. Goa pea-ga neme Gote
padane madaare beten loa nipuna bi minasaape sa. 10Goa pua nipumi
ni gupa lagisa: Go Gote-na epaliade remaare go buk madaa ia-ga neme
napagaasape. Dia-ga go oyae rayona epaliade yapi diri aba rudu yaade sa.
11 Goa pea-ga wae yae peme onaanu nimuna wae yae ora pa pipape. Go
page onaa medaloma oto pi kone imiri gore ora wae oto pi kone pa pina.
Gore onaa medalomame epe kogono palimiri gore ora epe kogono paina.
Go page onaa medaloma ora epe redepo ne-rupa piralimi gore nimu go
rupa pa piralimina sa.

12Gore Yesumi pagalepape sa. Neme aipapulu ipua nimi giape yoto
mea epalua sa. Goa pua onaa rayome kogono pisimi-rupa adoare go
madaa neme nimuna yoto rumaalua sa. 13Ni padane-mare ora abade page
pirisude wala orope page piraama laama palua sa. Goa pua niri ora aba
ripia pirisude wala orope page pa piralua. Gore ni oyae rayona re ya-pulu
oyae rayo neme pu kiritalua.

14 Gore onaa rayo nimuna adaalu mamina-nu waru radepe suare nimu
raaname omo piralimi. Goa puare nimu oro yaalo pirape repenana ini
mada mea nalimi. Goa pua nimu mo kagaa adaarena pora gaape-para
mada pua odobalimi. 15Goa pea pare adaarena kepo raranere wae kone

sua yana nona piane onaanu pirualimi. Go rarane page romo malu
saapiri onaanu-para paake aa rume ona-para ona yone onaanu-para onaa
tu maomae onaanu-para wae remona aapa saapimi onaanu-para yaa agaa
ne onaanu-para go rayo adaare rarane piralimi. Mo yaa agaa ne onaanuri
nimu Gote-na adaare kagaa rarane piralimi. 16Ni Yesuri neme nina ensel
nimina lotu ada-para mea repaawa go agaa naa ruru onaa pua lakelaasu.
Ni padanere Devit-na ruru agepa madisa. Gore niri yapi malataalo aayade
uba kedo ai nona piane piralua sa.

17Gore Holi Spirit-para mo sipsip mena si lapome lalo: Nere ipu sipi.
Goa pea-ga onaa rayome go agaa pagalimiri nimu page epalimi. Go
onaa rayome ipa nalame omalimiri epe ipa nola baina lamina. Goa pua
onaa rayome go oro yaalo kagaa pirape ipa nolalo palimiri go ipa epa
nalepape.

18 Go buk madaare Gote-me orope mea epaliade aanuna remaa ya-pulu
ni Jon-me go agaa pageme onaanu-para puri pane agaa madaa gupa
lagialo: Gore aa medame go buk-na agaa raapu pa agaa meda makibuma
paliare Gote-me nipu kedaa waru katea. Goa palia rabu Gote-me go
buk-para tisude wae yae 7-pelare go aa katoa. 19Go pua aa medame
go Gote-na agaa meda go buk-para mea rubaliare Gote-me go aa oyae
rumaaliade pare nipuna oyae mea rubalia. Go mea rubaliade yaere
nipuna oro yaalo mapiraape repena ini-para nipu go epe adaare-para
odobaliade pora page namealia. Go rumaape yaere go buk madaa tua oro
yaalo laguaayode.

20 Gore Yesumiri go agaa rayo madaa nipuna ora agaa ta-ga loa kone
mapiraalimiri gupa lalo: Go agaare ora yaade. Goa pea-pulu ni page
aipapulu epalua sa.

Gore Aa Mudu Yesu ne aipapulu ipu.

21Gore Aa Mudu Yesuna epe raba meape kuma pi konere nimi rayo
madaa ina. Go yaade. Jon.

